Kujdes! Këtu falsifikohet gjithcka!


Një task forcë kundër falsifikimit

Një nga rreziqet që e kërcënon seriozisht shoqërinë e sotme është  fenomeni i falsifikimit. Qytetarët shqiptarë janë në rrezik të madh nga ushqimet e falsifikuara që mund të vrasin jetën e tyre. Mallrat vërshojnë ngado. Inspektorët tanë edhe në mos qofshin të korruptuar, nuk kanë ose eksperiencën e duhur, ose mjetet e nevojshme për të kontrolluar ushqimet tona të përditshme. Ne blejmë shtrenjtë mallra pa cilësi, me etiketa false, ne blejmë lirë mallrat të skaduara, ne blejmë veshje “made in Italy” të prodhuara në Maminas dhe diku tjetër në lindje të Italisë.

. Ndodh i njejti fenomen me gjithcka që konsumojmë. Vetëm Zoti na ruan e Zoti na ruajt!

Po falsifikimi nuk është problem që përfundon te ushqimet dhe mallrat që konsumojmë. Falsifikimi ka mbërthyer të gjitha sferat e egzistencës së shoqërisë shqiptare. Para nxënësve del përditë një individ që ka vetëm 6 klasë, por në dosjen e personelit figuron me universitet, me notë mesatare 9 e lart. Nuk di të shkruajë dhe të flasë drejt shqip, por në dosjen e tij gjenden tre vërtetime që tregojnë se zotëria apo zonja zotëron tre gjuhë të huaja, për të mos folur pastaj për trainimet që ka bërë jashtë dhe brenda vendit. Merreni me mend se cfarë shërbimi arsimor iu ofrojmë qytetarëve me të tillë “kapacitete” që gjenden me shumicë në shkollat e zonave rurale dhe madje edhe në shkollat mu në qendër të qytetit! Dikush mund të pyesë: Po pse nuk verifikohen këto dokumenta? Është një punë e vështirë me të cilën institucionet duhet të merren.

Po nuk është vetëm  “mësuesi” i fëmijës tuaj prej plastmasi. Prej plastmasi është edhe polici, i cili fshehur mëson  abetaren për të fiksuar shkronjat e shqipes që të mos mbetet si guak para shoferit të dehur me emrin Xhemal, thjesht se nuk e kishte fiksuar atë xh-në e mallkuar. Në dokumenta ky polic figuron me tre vjet universitet, madje për gjuhë e letërsi shqipe. Prej plastmasi është edhe shefi i tij që “mbaroi” juridikun në këmbim të një thesi me para. Fals është edhe ai mjeku që, veshur me bluzën e bardhë pozon si Hipokrati, por e vetmja veprimtari “intelektuale” e përditshme  e tij është të numërojë lekët e vjela përditë nga pacientët. Fals është edhe ai burri me shkollë fillore me kohë të pjesshme që pozon me një cantë dhe një kartë gazetari, por që koka e tij nuk funsionon as për të formuar një tekst me pesë- gjashtë fjali. Fals është edhe ai grupi që pi kafe tërë ditën në të njejtën kafe dhe pozon si grupimi më i rëndësishëm, sjellës i demokracisë në qytet dhe më gjerë, kur dihet se midis tyre nja dy – tre kanë qënë spiunë të përvuajtur të sigurimit famëkeq. Fals është edhe ai politikani lokal shpatëzhveshur, që korr majtas e djathtas, ndërsa ka harruar edhe vetë se para ca vitesh ka qënë një trafikant i mbërdhihur droge në parqet e ngrirë të Zyrihut. Fals është edhe ai “doktor-profesori” që i mori këta tituj me studimin për dobinë e thellimit të luftës së klasave për të forcuar diktaturën e proletariatit.(As që i shkoi ndërmend t’i dorëzonte a t’i flakte ata tituj e grada kur diktatura e proletariatit pushoi së qëni. Madje sot, kur shkruan ndonjë artikull për demokracinë nuk harron të vërë para emrit titujt.). Fals është edhe ai fjalimi mbreslënës  i atij deputetit  që e dërrmoi pozitën (opozitën) dhe në kafene i thotë kolegut opozitar: “Na e do puna, se ajo seance transmentohej edhe në TV dhe ky derr mileti e do shumë sherrin. 

Po si të dalim nga ky  det falsifikimesh ku zhytemi cdo ditë? 





Yzedin HIMA

TRAFIKU RRUGOR, SHQETËSIM I MPREHTË PËR KOMUNITETIN


Ky ka qenë motivi kryesor i një takimi të gjerë me kryetarët e 5 bashkive dhe 20 komunave të qarkut të Beratit, që ka zhvilluar në zyrën e tij prefekti i këtij qarku, z.Roland Bejko. Në pjesën e parë të këtij takimi u evidentuan të shfaqura në monitor të gjitha mungesat e trafikut që, sipas referuesve, janë një shqetësim tepër i mprehtë për komunitetin. Gjendja alarmante e rrugëve nacionale e rurale, mungesa totale e sinjalistikës rrugore, paaftësia e drejtuesve të automjeteve dhe puna e pamjaftueshme e policisë, kanë qenë disa nga problemet që kanë sjellë edhe shumë aksidente dhe viktima. Që prej dy vjetët e fundit në tërë qarkun e Beratit janë regjistruar gjithsej 61 aksidente me 13 të vdekur, nga të cilët 2 fëmijë dhe 71 të plagosur, 30 janë në gjendje të rëndë. Në takim u evidentuan 64 ndërtime; lokale shërbimi, karburante etj. në të gjithë Qarkun, të cilat kanë ngushtuar rrugët nacionale duke u bër shkak për bllokimin e qarkullimit rrugor. Problem u konsideruan tregjet fshatare në Poshnje e Kutalli, të cilat një herë në javë bllokojnë qarkullimin, pasi rrugët zihen nga tregtarët dhe automjetet e tyre U tha se për sinjalistikën e rrugëve nuk është punuar prej vitesh, në rrugë gjenden tabela të vjetëruara, të vjedhura e të shkatërruara apo të zëna nga reklamat e bizneseve të ndryshme private. Gjithashtu u evidentua edhe gjendja e keqe e rrugëve nacionale, ngushtimet nga shkarjet e ndryshme, prishjet e shtresës së asfaltit, etj. por edhe dëmtimet e tyre nga puna e firmave private që nuk i kthejnë ato në gjendjen e mëparshme. Një tjetër problem mbetet puna për mirëmbajtjen e tyre, por u theksua se ndërmarrjet mirëmbajtëse duhen pajisur më mirë me mjete mekanike dhe fonde, pasi fondet e tyre deri tani kanë qenë minimale. Ndër mungesat e tjera u përmendën edhe vendosja e sinjalistikës bashkëkohore me tabela e semaforë në hyrjet e daljet e qyteteve të prefekturës, vendosja e tabelave të duhura për vendqendrimet, etj., brenda qyteteve, por edhe kontrolli i rreptë policor për ata që i shkelin rregullat.

 
Drejtori i degës së Monumentëve të Kulturës Ajet Nallbani përmendi me shqetësim lëvizjen dhe parkimin e automjeteve në zonën muzeale, ku edhe pse janë tabelat, ato nuk respektohen dhe nuk kontrollohen e ndëshkohen nga policia rrugore. Më tej Nallbani kërkoi që lëvizja e automjeteve në lagjen Kala duhet të ndalohet rreptësisht me ligj dhe për këtë duhet kontroll i rreptë policor. Ai kërkoi edhe lëvizjen e disa parkingjeve që bëhen pengesë apo bllokojnë pamjen e objekteve me rëndësi historike.


Prefekti i qarkut z.Roland Bejko i bëri të ditur urdhërin e tij grupit të punës me 21 anëtarë,i cili do të mblidhet një herë në dy muaj për këtë shqetësim dhe më pas komunikoi urdhërin e detyruar për zbatim nga të gjitha bashkitë, komunat dhe institucionet e prefekturës, në drejtim të përmirësimit dhe sigurisë rrugore. Ai urdhëroi largimin e tregjeve në Poshnje dhe Kutalli, brenda muajit shkurt 2006 dhe prishjen e objekteve që cenojnë sigurinë në rrugë brenda muajit qershor 2006. Prefekti Bejko tha gjithashtu se së shpejti do të thërrasë në Berat një konferencë të donatorëve të huaj me qellim që të kontribuojnë me investimet tyre për përmirësimin e infrastrukturës rrugore në Berat, pasi rrugët e Beratit nuk i takojnë vetëm Beratit, por për shkak të qenies së tijë një qytet- muze dhe me vlera të rralla, u takon gjithë shqiptarëve si dhe turistëve të huaj që vijnë në ketë qytet të mrekulueshëm.

Abedin Kaja

GATI ZYRA  ME NJË NDALESË PËR BIZNESIN VENDAS

Është organizuar sot  në bashkinë e qytetit të Beratit një takim  pune me drejtues  të institucioneve të përfshirë në projektin për  funksionimin e Zyres me nje ndalese për  biznesin. Kjo  zyrë, e  cila  u  mundësua me iniciativën e bashkise Berat në bashkepunim  me Fondacionin “ Soros “ është  menduar të funksionojë për  të lehtësuar procedurat  për biznesin lokal , në menyrë që të shkurtohen veprimet proceduriale në kohe  dhe të kryhen në nje  zyre te vetme. Kështu, për  të nxjerrë një leje veprimtarie dhe licencë aktiviteti, biznesi do të kryeje procedurat në një  zyre te vetme , pa levizur nga nje institucion  në tjetrin , duke  përdorur kohën  në mënyrë efikase. Nga ana e bashkisë është bërë i mundur rehabilitimi i  ambienteve  të  zyrës te ambjentet e ish-AKSI-it në godinën e kinema “13 shtatori” në qendër të qytetit , kurse nga ana e fondacionit “SOROS” u  siguruan  pajisjet e nevojshme për funksionimin e  zyrës.


Në ketë takim  merrnin  pjese drejtues dhe përfaqesues nga bashkia Berat, drejtoria e Tatim- Taksave, Drejtoria e Sigurimeve Shoqerore, Zyra e Punes, Dhoma e Tregetise dhe “Raiffeissen Bank”. Gjithashtu në takim  ishte dhe zevendeskryetari i  bashkise Kuçove z. Shpetim Nishani, i  cili prezantoi pervojen e krijuar ne bashkine Kuçove nga aplikimi i  zyres me nje  ndalese ne kete qytet. 


Ne këtë takim  u prezantua ideja e projektit të  zyres me një ndalese. Në parim perfaqesuesit rane dakord  mbi  mënyren e funksionimit të  zyres,  ku nga çdo institucion i perfshirë në projekt do të jetë një perfaqësues duke punuar në rrjet me anetaret e tjerë të grupit. Pra kjo zyrë  do të ketë një skuadër pune me perfaqësues të institucioneve të ndryshme. Çdo institucion  do të jetë aktor i barabarte me të  tjerët në këte proces, për t’i  krijuar lehtesira biznesit vendas.

FALLSIFIKOI PASAPORTËN PËR TË SHKUAR NË ITALI.                     

PËRFUNDON NË QELI                                                                                              
(24-vjeçarja Majlinda Kumaraku është denuar me 6-muaj burg dhe 400 mijë lek gjobë)


Ka përfunduar në prangat e policisë shtetasja Majlinda Kumaraku, 24 vjeç, lindur dhe banuese në lagjen Uznovë, me arsim 8-vjeçar, e pamartuar dhe e padënuar më parë. Në pamundësi për të shkuar në Itali me dokumenta të rregullta për të punuar  në këtë shtet, ka preferuar që të blejë  një pasaportë me afat përdorimi 5- vjeçar (pasaporta të cilave u ka mbaruar afati i përdorimit),  me vizë të rregullt të një shtetasjeje tjetër duke i hequr pasaportës fotografinë e kësaj shtetasje dhe duke vendosur fotografinë e saj. Pasi është kthyer nga Italia 24- vjeçaria M.Kumaraku ka zbritur në Rinas dhe më pas është paraqitur në sportelin e kontrollit të dokumentave për të marrë vulën e hyrjes për në atdhe. Policët e shërbimit të kësaj zyrë kanë konstatuar se pasaporta e saj ka qenë e fallsifikuar dhe se fotografia dhe posedusia e kësaj pasaporte nuk i përkisnin identitetit dhe gjeneraliteteve të uznovares M.Kumaraku. Pas këtij dyshimi të konstatuar, oficerë të policisë gjyqësore të komisariatit të policisë Rinas kanë bllokuar pasaportën në cilësinë e provës materiale që provon fallsifikimin e dokumentave shtetërore dhe më pas kanë bërë kallëzimin penal pranë gjykatës së Tiranës, gjykatë e cila ka vendosur që ta hetojë në gjendje të lirë shtetasen Kumaraku. Gjykata e  rrethit Tiranë më pas ka zhvilluar senacën gjyqësore në mungesë për shtetasen M.Kumaraku dhe në bazë të nenit 189/1 të K.Penal e ka gjetur atë fajtore për veprën penale të fallsifikimit të dokumentave dhe e ka dënuar me 6 muaj burg dhe 400 mijë lekë gjobë. Për vuajtjen e këtij dënimi dhe ekzekutimin e vendimit të gjykatës së rrethit Tiranë të datës 22.12.05 dhe urdhërit të ekzekutimit të prokurorisë së rrethit Tiranë datë 05.01.06 në ngarkim të shtetases Majlinda Kumaraku, agjentët e policisë kriminale të komisariatit të policis Berat kanë bërë identifikimin, vendndodhjen dhe më pas prangosjen e shtetases M.Kumaraku, e cila tani do të vuajë dënimin e dhënë nga gjykata e rrethit Tiranë për veprën penale të “fallsifikimit të dokumentave”.           

RRITET ME 56 NUMERI I DIVORCEVE PËR VITIN 2005

Shtohet me 56 numri i divorceve për vitin 2005 krahësuar me një vit më parë. Ndërsa për vitin 2004 në qytetin e Beratit ka qenë 144 numri i padive të gjykuara për “zgjidhje martese” nga gjykata e faktit Berat, për vitin 2005 ky numër ka shkuar në 200 çështje të gjykuara, të cilat kanë përfunduar në divorce. Shkak i divorceve sipas gjyqtarëve që kanë gjykuar këto çështje kanë qenë gjendja e vështirë ekonomike, emigracioni dhe konfliktet të cilat kanë patur si bazë ekonominë e dobët dhe streset e shkaktuara për shkak të kësaj ekonomie. Sot papunësia që ka pllakosur Beratin,  arrin në mbi 17 mijë banorë të aftë për punë. Një pjesë e djemve të martuar dhe e burrave janë detyruar të emigrojnë jashtë shtetit me qëllimin e vetëm të sigurojnë të ardhura të mjaftueshme jetese për familjet e tyre. Koha e gjatë e qëndrimit në emigracion ka bërë që midis çifteve të krijohen “çarje” të cilat më pas kanë përfunduar në divorce. Papunësia dhe varfëria si produkt i saj ka sjellë jo vetëm divorcin mes çifteve, por edhe raste më ekstreme ku njëri prej bashkëshortëve në pamundësi për të përballuar këtë gjendje të vështirë ka tentuar t’i japë fund jetës në menyrë tragjike duke përdorur vet-varjet, etj. Këto veprime vetësakrifikuese në Berat kanë kapur shifrën prej 41 rastesh duke hapur kështu një tjetër plagë të rëndë, mungesën e njërit prej prindërve në familje. Pjesa më e madhe e çifteve që kërkojnë divorcin, sipas burimeve nga gjykata e faktit Berat janë me nivel të ulët arsimor. Kjo tregon se kjo kategori e shoqërisë e ka më të veshtirë të përballojë fenomenin varfëri. Numri i çështjeve të gjykuara në gjykatën e faktit Berat për “zgjidhje martese” ka ardhur duke u rritur në mënyrë progresive nga viti në vit. Në të dy vitet 2004 dhe 2005 rezulton së numri më i madh i divorceve rezulton të jetë në qytet. Për vitin 2004 qytetit i përkasin 97 raste dhe 47 raste u përkasin çifteve me banim në fshat .Thuajëse të tilla janë raportet edhe për vitin 2005 ku nga numri 200 gjithësej 135 raste u përkasin çifteve me banim në qytet dhe 65 raste u përkasin atyre me banim në fshat. Pra, siç shihet numri i çifteve që kërkojnë të divorcohen në qytet është edhe një herë me i madh sesa i atyre me banim në fshat ndërkohë që numri i popullsisë qytet-fshat thuajse është afërsisht i barabartë. Nga numri 200 gjithsej i divorceve për vitin 2005, 78% e tyre i përkasin kategorisë shoqerore  me arsim 8-vjeçar dhe 22% prej tyre janë me arsim të mesëm dhe të lartë. Siç del edhe nga të dhënat e mësipërme dhe pohimit të njërit prej avokatëve që është marë më shumë me  problemin e divorceve, z.Astrit Skëndo, i cili prononcohet për gazetën:  “Shkaku kryesor i këtyre divorceve është varfëria, por nuk mungojnë edhe shkaqet e tjera, siç janë martesat pa njohje ku një pjesë e vajzave nguten për të bërë  celebrimin gjë që e bëjnë që në prezantimin e parë pa e njohur moralin, tipin dhe karakterin e njëri- tjetrit me qëllimin e vetëm për të siguruar një jetë më të mirë në emigracion,  gjithashtu si shkak i divorcit është edhe jetesa e shkëputur nga njëri- tjetri e çifteve  për shkak të emigracionit  dhe në ndonjë rast edhe në njohje të reja etj”, përfundon avokati A.Skëndo.  

Përgënjeshtrim

Në përgjigje të shkrimit të zotit Qerim Hysenbegasi, me titull: “Sekserët apo mbesësit e këshillit të qarkut”, botuar në gazetën “Lajmëtari”, datë 30.01.2006.


Nuk do të bëhem kurrë pre e shkarravitjeve të shkruara në gazetë nga një penë e ndryshkur, pasi në fjalorin tim nuk disponoj fjalë nga ato që përdorni ju zoti Hysenbegasi.


CV-ja ime e punës është shkruar me punën e përkushtimin tim në detyrë gjatë më shumë se tridhjetë viteve e nuk mund ta rishkruani ju.


Jeni të mirëpritur të njiheni me praktikën  ligjore, për sa citoni  në shkrimin tuaj, duke mos harruar të sillni dokumenta shkresore, ku të vërtetoni se kur dhe në cilën zyrë të këshillit të qarkut keni depozituar dokumentacionin që përmendni në shkrimin tuaj.


Pranë këshillit të qarkut disponojmë dokumenta të  lëshuara nga ZRPP Berat, që trualli që ju trajtoni në shkrimin tuaj është pronë shtetërore.


Në pozicionin e punës që kam, as shes dhe as blej troje.


Më mjafton titulli i fituar  me kontributin tim, inxhinier.


S’kam pse të jem sekser e menaxher.

Me respekt Tahir Hysi

drejtor i drejtorisë urbanistikës, këshilli i qarkut Berat

Nastradin efendiu dhe shortari i tij, Qosja
Dyshe e pandashme. Thonë që Qosja vidhte, por rëndë, ama. Një ditë Nastradini i tha: -Mos vidh më, se na turpërove, na vure bojën. 


-Nastradin efendi, unë po s’vodha sëmurem rëndë, më bie tartakut. 


-Mirë, atëherë, vidh, por vidh me nder.


- Edhe të vjedhësh, edhe të jesh i nderuar, këtë s’e marr vesh, -tha Qosja.


S’e dinin të varfërit se një ditë vjedhja  do të kthehej në profesion të nderuar, do të merrte edhe emrin fisnik korrupsion.


E... korrupsioni, është amshor pa shalë e fre, bredh ku mund e sa mund dhe askush se trazon, se ka emrin modern korrupsion. Por edhe kur rrallëherë  i ngatërrohet kapistra në zarar, kapet në befasi. Ai s’qëndron, s’mbrohet në dorë, shket si ngjalë, se... hë... hë.


Flasin që i korruptuari është hundëmadh, hundë pinok. Ajo e nëmur s’e lë të kullosë bar. Pra, ai është edhe hajdut, edhe qibar. Si i thonë: dhi e zgjebosur, bishtin çakërr (përpjetë). Kjo është çështje “mençurie”, “krenarie”, “fisnikërie”, e “trimërie” trazuar bashkë. Këtij soj heronjsh, edhe po t’u bier hunda mbërdhe, nga ngricat, s’ulen ta marrin, se u bie erzi. Ata kanë lindur  për të qenë deshë të këmborës, përçues të kopesë, lider si i thonë sot.


Me këta soj bandillësh “fisnikë”, është mbjellë e po mbillet bota moderne, ku po jetojmë. Rrezik të na i servirin emrat e tyre për t’i vlerësuar  me tituj dhe grada. Ah, të varfërit ne! Ata janë “lule mos më prek”. Dhe në daç miqësinë, dashurinë, respektin e tyre, edhe kur të të zhvasin, lëri mos i prek. Mos i prek se lulja ime të njëjtin emër, vyshket, po qe se vë dorë mbi të.


Vyshket ajo dhe sa të tjera pas saj që janë delikate si ajo. Pra, mos u ndiej, mos reago, hesht, se heshtja është ilaçi më i mirë, është ilaçi që s’të lë pa “miq” e “shokë”. Mos u mërzit edhe në të dalshin përpara, përherë si triumfatorë, edhe në të tundeshin para fytyrës medaljen e artë të fisnikërisë!

 Ti hesht, hesht e mos u ndiej edhe kur të të vijë radha të thuash ndonjë fjalë, ti belbëzo AMIN!


Mos u çudit vëlla, ata janë soj që s’i zbraps asgjë, janë derdhje të arta. E ... arin edhe 7 pash ta fusësh në tokë, ta lësh shumë gjatë atje, atij s’i humbet shkëlqim.


Heronjtë e mi i gëzojnë gjithë cilësitë pozitive të kësaj bote, janë të  mençëm e të shkathët e njohën edhe dinë ta bëjnë  në metamorfozën. Ti...ti...për ta s’je asgjë, ndaj mblidh mendjen e mos u del përpara se s’dihet ç’ndodh.


S’e kam zakon, as di mirë të përshkruaj cilësitë e të tjerëve, por kur vete thika në palcë, kushdo reagon.


Ky shkrim është vazhdim i  shkrimit të parë “Sekserët e këshillit të qarkut”. Ata s’qenë, as janë dy, s’e ekzekutojnë vallen dyshe beratase, por pogonishten, kanë pasë plot të tjerë, por që askush, s’di e s’do të reagojë.


Më vonë, më 18.02. do t’u dokumentojmë gjithaçka në faqet e “Lajmëtarit” me emra.

Qerim Hysenbegasi
ZJARRI SHKRUMBON RRETH NJE HEKTAR ME FIQ 
 Plantacioni i fiqëve në Uznovë i njohur si më i madhi në vend dhe në Ballkan po shkon drejt degradimit të plotë. Një ndër shkaqet kryesore të shkatërrimit të tij janë zjarret e herë pas hershme që shkaktohen në këtë plantacion nga pakujdesia e pronarëve të tij “Por nuk mungojnë edhe rastet e djegies së qëllimshme”, pohon për gazetën njëri prej banorëve të Uznovës, pronar i një siperfaqeje të konsiderueshme të mbjellë me fiq në këtë bllok. Pakujdesia konsiston në rastet kur pronarët e bllokut pastrojnë mbeturinat në sipërfaqet e mbjella me fiq të cilat më pas i djegin dhe ende pa perfunduar mirë djegia largohen për në shtepi. Në rastet e rënies së zjarit në parcelat e ketij plantacioni, fikja e tij me zjarrfikset e repartit të zjarrfikseve thuaj se është e pamundur për shkak të terrenit dhe mungesës së rrugëve për depërtimin e zjarrfikseve në bllokun e fiqve që dikur ka qenë i famshëm ku pjesa më e madhe e prodhimit të tij shitej për eksport. Për shumë banorë të lagjes Uznovë ky plantacion përbën të ardhurën e vetme ekonomike e cila sigurohet nga shitja e prodhimit të fikut si brenda vendit ashtu edhe nga eksporti i tij. Ka qene ora 19,30 kur ne plantacionin e fiqve në një pjesë ku pronar është z.Shaqir Bajraktari, banor i lagjes Uznovë, jane shfaqur vatra të vogla zjarri të cilat më pasë kanë zaptuar siperfaqe të tëra duke shfarosur vetëm në një ditë rreth 1 ha me drurë frutorë fiku të gjithë në prodhim.


Fillimisht nga kalimtarët e rastit zjarrit nuk i është kushtuar rëndësi duke menduar se ai mund të ishte zjarr i ndezur nga ndonjë çoban që kulloste bagetitë në bllokun e fiqve. Por më pas, kur zjarri është shtuar dhe ka  pushtuar sipërfaqe të tëra për rreth kodrës se mbjell me fiq, nga ana e banorëve të Uznovës janë lajmëruar zjarrfiksit, të cilët edhe pse kanë mbrritur shumë shpejt pranë plantacionit, nuk kanë mundur të hyjnë atje ku ishte shkaktuar zjarri. Zjarri ka vazhduar për rreth tri orë dhe megjithë terrenin e veshtire ai është arritur të minimizohet deri në fikjen e plotë të tij rreth orës 01.00 me mjete te thjeshta rrethanore si dhe duke bërë prita nëpërmjet  punimit të  tokës me kazma, pasi aty mungojnë thuajse plotesisht burimet ujore. “Shkaqet e zjarrit,- sipas të demtuarit z.Shaqir Bajraktari, nuk jane gjendur asnjehere. Bëhen procesverbale dhe gjithçka më pas harrohet. Zjarri nuk mund të jetë i rastesishëm, pasi vetëm brenda një harku kohor prej tre muajsh këtu kanë rënë tri herë zjarr. Ne kerkojmë të gjenden dhe të ndeshkohen shkaktarët e vërtetë pasi dihet qe ka edhe keqëbërës të cilët e vënë me dashje zjarrin për shkak te konkurences, si dhe ka qytetarë te pander-gjegjshëm që djegin mbeturina në tokën e tyre duke u treguar tepër të pakujdesshëm dhe u sjell dëme të medha të tjerëve”.

A.K.

Katërnjaket në një vjetorin e lindjes

Familja e katërnjakeve në fshatin Rërëz  në udhëkryq 
Fshati SOS braktis fëmijën e parë. 

Më 20 janar 2005, plot një vit më parë, një nënë nga fshati Rërëz i Beratit lindi katër fëmijë të seksit mashkull. Prindërit e tyre, krahas gëzimit ndien trishtim për faktin se ishin në gjendje të mjerueshme ekonomike. Atë ditë të lindjes së fëmijëve, në maternitetin e Beratit erdhën për të pasqyruar lajmin televizionet dhe gazetat, sepse me të vërtetë ishte një lajm i rrallë për këtë mrekulli të natyrës. Të nxitur nga lajmi dhe  euforia e çastit, individë, shoqata madje dhe shteti, trumbetuan me të madhe se do të ndihmonin këtë familje që ndodhej midis gëzimit dhe trishtimit. Kjo sepse, siç thotë populli, kur je i varfër ekonomikisht dhe një kokë të kesh nuk e zë dera, për arsye se fëmijët kur lindin duan të jetojnë. Me përjashtim të një biznesmeni që i dhuroi kësaj familjeje të varfër një shumë të hollash asnjë nga ata që premtuan përfshi dhe shtetin nuk vuri dorën në zemër për t’i ardhur në ndihmë  kësaj familjeje. Me mundime të mëdha, vitin e kaluar ministria e Punës dhe Çështjeve Sociale  sistemoi katërnjaket në fshatin SOS. Por kjo bëri një zgjidhje të përkohshme, sepse rehatinë fëmija  e ka në shtëpinë e vet. Kështu u shpreh për gazetën tonë nëna e katërnjakëve. “Asnjë ndihmë për të ushqyer dhe veshur fëmijët”, vazhdon ajo me lot në sy. Përveç 60 mijë lekë të vjetra në muaj që përfiton familja nga përkrahja sociale, të tjera të ardhura nuk ka. Por si i thonë fjalës, leku duhet në xhep, sepse prindërit dy herë në javë shkojnë në institucionin SOS-it për t’i parë fëmijët . “Nuk ka më keq kur ke fëmijët larg shtëpisë dhe sidomos kur janë pa  mbushur  vitin akoma”, shprehet gjyshja e fëmijëve. Vijmë në shtëpi me lot në sy, kur u kthejmë kurrizin fëmijëve sikur të jenë jetim. Dhe fshati SOS që u tregua i gatshëm për sistemimin e fëmijëve, para një muaj braktisi fëmijën e parë, me pretendimin se janë me prindër  dhe se këtu ekzistojnë vetëm ata që janë pa prindër. “Nuk e dinim që do të na e jepnin fëmijën me vete”, tregon gjyshja e fëmijëve. Na thanë të plotësojmë një formular dhe ta firmosnim. Dhe ne e bëmë, pa ditur se bënte fjalë për të marrë fëmijën në shtëpi. Kur e firmosëm, pamë një nga punonjëset që na solli fëmijën duke thënë se kështu do të bëjmë dhe me të tjerët, gjoja se fëmija ishte pak sëmurë dhe se mundësia e institucionit kaq ishte. Tashmë fëmijën e kanë në shtëpi dhe në gjendje jo të mirë shëndetësore nga që nuk ka kushte për ta rritur normalisht. Familja ka arritur deri aty sa nuk  ka lekë për ta kuruar fëmijën. Nëna 25-vjeçare e katërnjakëve nuk i fsheh dot lotët kur thotë se pasuria e tyre është një lopë që nuk mbulon dot shpenzimet e saj dhe tre dynym tokë. Burri nuk shkon dot në emigracion, sepse i janë djegur letrat dhe tani ndodhemi në udhëkryq. Askush nuk na ndihmon. Familjes i janë bërë dhe vazhdojnë t’i bëhen shumë  premtime, por ato kanë mbetur në kuadrin e fjalëve duke i mbajtur me ujë të ngrohtë. Ajo nuk ka kushte minimale për jetesë jo vetëm nga ana financiare. Siç thotë nëna e  fëmijëve, familja nuk ka as shtëpi banimi për të jetuar dhe se aktualisht  vazhdojmë të jetojmë në shtëpinë e kunatit, pra, të vëllait të burrit, i cili ndodhet familjarisht në  Greqi. Por sidoqoftë në shtëpi  të botës jemi, sepse ata një ditë do të kthehen në shtëpinë e tyre. Me të drejtë nëna e katërnjakeve citon fjalët e Migjenit kur shprehet se “varfëria, or vëlla, asht kafshatë që s’kapërdihet”. Nuk arritëm dot që në njëvjetorin e lindjes, t’u blenim ndonjë veshje a lodër, bile nuk u therëm asnjë edhe një pulë. Më keq  nuk ka ku të shkojë.


Familjes i është premtuar se do të  lidhej një pension prej 500 lekë të reja për çdo fëmijë, po kur? Na ka vajtur buza prapa veshit,- thotë Reanto Çala, babai i fëmijëve.- Po sorollatemi aq shumë duke dëgjuar lloj-lloj shprehjesh, se do të shohim, duku përsëri, kaq janë mundësitë, etj. Fëmijët që të rriten kërkojnë kushte, sepse ata tashmë dolën në jetë dhe duan të jetojnë dhe siç thotë populli ata, pra fëmijët, i kanë punët të mbaruara. Në radhë të parë, shton babai i tyre, kërkojmë një shtëpi banimi, qoftë dhe kredi ose një hyrje në pallat e pranojmë dhe me kredi afatgjatë dhe të zbutur. Nuk paska mundësi shteti për një rast të veçantë si ky  yni? Ku do të jetojnë fëmijët, që përveç tyre dhe tre pjesëtarë të tjerë, gjithsej shtatë anëtarë të familjes sot nuk kanë vend për të futur kokën? Burokracitë nuk paskan të mbaruar, thotë Renato Çala. Kam shkuar në qark e prefekturë, por u dashka medoemos që të jem banor i një lagjeje të qytetit për të më sistemuar me banesë, kështu më kanë thënë. Çuditem, thotë ai, si nuk paska një hapësirë ligjore për një hyrje në qytet. Po të kisha  të paktën shtëpi banimi, nuk kisha pse t’i mbaja fëmijët larg, thotë nëna  e fëmijëve. Në shtëpi ata do të ishin më mirë dhe do të ndjenin më mirë përkujdesjen time si nënë dhe dashurinë prej nëne. Ne nuk kemi mundësi që të shkojmë dy herë në javë në Tiranë për të takuar fëmijët. Fshati SOS, me ç’po shikojmë, do të na i kthejnë dhe tre të tjerët, po çfarë do të bëjmë me ta? Ku do t’i sistemojmë, me se do të ushqehen, kurohen, vishen? Kërkesat dhe shqetësimet e këtyre prindërve të mirë janë të drejta, por është dhe një apel në emër të katërnjakëve, sepse ata nuk u përkasin vetëm prindërve që i kanë lindur, por dhe shoqërisë, pjesë e së cilës ata janë. Familja pret më shumë ndihmë dhe përkujdesje për këtë familje, për trajtim ekonomiko-financiar, për shtëpi banimi dhe për pension të veçantë deri në moshë pune të fëmijëve. Kjo do të lehtësonte shumë brengën, shqetësimin dhe vuajtjen shpirtërore të kësaj familje që zoti i dhuroi  katër fëmijë njëherësh dhe që duhet të jetojnë. 

Si qytetar, lexues, prind dhe bashkëpunëtor i gazetës “Lajmëtari”, i uroj kësaj familjeje që fëmijët  të  bëhen dhe një qind vjeç  duke tërhequr dhe vëmendjen e atyre që kanë vesh për të dëgjuar, të tregohen sado pak human duke ndihmuar këtë familje se kështu demonstrojnë vlerat tona si komb që gëzimin dhe hidhërimin ta ndajnë së bashku. Uroj që ky shqetësim të ketë rënë në vesh të shteitt, i cili duhet dhe mund të bëjë diçka për këtë familje, shoqatat dhe biznesmenë të ndryshëm me qëllim që kjo familje të mos e ndiejë vetminë dhe varfërinë. 

Nezir Vrapi

UJI I NDOTUR, RREZIK SERIOZ PËR SHENDETIN E QYTETARVE

Janë rreth 9 mijë banorë të qytetit të Ura-Vajgurore që tashmë krahas artikujve të shumtë që duhet të blejnë për konsum, u është shtuar edhe një zë tjetër dhe ky është uji i pijshëm i amballazhuar në bidona plastik. Ky lloj biznesi vitet e fundit, sipas banorëve të qytetit, është rritur shumë, aq sa ndonjëherë  ai mugon në pikat e shitjes, sikur të ishte mall me pakicë. Por fatmirësisht duke patur qytetin e Beratit afër, na vjen në ndihmë  një autobot i mbushur me ujin e Bogoves që furnizon ketë qytet, shprehen me ironi disa prej banorëve të qytetit të Ura-Vajgurore. Arsyeja e futjes së këtij artikulli në listën e artikujve të tjerë është ndotja e burimit të ujit të pijshëm në depon që furnizon me ujë këtë qytet. Uji i pijshëm në këtë qytet ka disa vite që është tejet i ndotur, ndotje e cila i kalon kufijtë e lejueshëm për konsumimin e tij. Ndotja e ujit në këtë qytet nuk është vetëm në ditët me shi, ku për shkak të rreshjeve ai turbullohet, por ai vazhdon të ketë ndotje të vazhdueshme edhe në ditët më diell për shkak të nitriteve që ka në përbërjen e tij, sasia e të cilave i kalon normat e lejuara dhe kësisoji e bëjnë ujin të papërdorshëm për konsum. Më i vështirë ky problem për t’u përballuar por që përbën edhe rrezik serioz për shëndetin e tyre, janë familjet e varfëra që si të ardhur të vetme kanë ndihmën ekonomike, e cila mesatarisht nuk i kalon 2500 lekë në muaj. Kjo kategori e qytetarëve në pamundësi për ta blerë ujin, por edhe për ta marrë atë në fshatin Poshnje për shkak të mungesës së mjeteve të transportit, shpesh përdor ujin që u shkon në familjet e tyre nga ujësjellësi i qytetit edhe pse e dinë rrezikun me të cilin përballen. Disa prej qytetarëve tani këtë ujë e përdorin vetëm për larje, por shumë prej  atyre që nuk e kanë mundësinë për ta siguruar atë në rrugë të tjera detyrohen ta përdorin ashtu siç u shkon në familjet e tyre. Drejtori i ujësjellësit të Ura-Vajgurore z.Abil Hoxha në lidhje me shqetësimin e qytetarëve ka pohuar se uji ka ndotje dhe për ta bërë atë të pijshëm  kërkohen filtra të cilët janë shumë të kushtueshëm. Por ndryshe e shikon zgjidhjen e këtij problemi drejtori i higjienës në Berat z.Leonard Kumaraku,  që sipas tij dy janë arsyet e ndotjes të ujit të pijshëm në qytetin e Ura-Vajgurore. Arsyeja e para  është se kolektori i ujërave të zeza të qytetit kalon shumë pranë depos së ujit ndërkohë që duhet të jetë të paktën 1 km larg kësaj depoje. Shkaku i dytë është ndërtimi i një fabrike për prodhimin e blloqeve prej betoni në afërsi të depos së ujët. Nga puna që bëhet në këtë fabrikë, sipas z. Kumaraku, ka dalë jashtë funksionit kolektori dhe disifektimi me klor i ujit nuk bëhet në depo, por përdoren sasi të mëdha  klori duke e hedhuar atë në tubat e ujit. Ngarkesa e lartë e nitriteve në ujin e pijshëm ka bërë që ai të jetë i dëmshëm dhe i papërdorshëm për t’u konsumuar nga qytetarët duke përbërë kështu një rrezik serioz për shëndetin e tyre. Njeri prej banorëve të qytetit të Ura-Vajgurore z. L.Zena thotë për gazetën se deri në zgjidhjen përfundimtare dhe marrjen e masave nga ana e organeve kopetente ne detyrohemi që mes varfërisë, për shkak të papunësisë, të blejmë edhe ujin e pijshëm ose të përballemi me sëmundjet që mund të vijnë nga uji i ndotur, ujë të cilin e paguajmë për të pastër dhe të konsumueshëm. 

A.K.
Të  shtatët kundër Tebës
“Kritika është fuqia e të pafuqishmëve...”

Lamartin

Kaluan 5 muaj nga qeverisja e PD-së dhe gjithsekush është fokusuar pro ose kundër. Është normale që t’i bëhet “autopsia” qeverisjes, por ka shumë rëndësi nga ç’motive nisesh.


Është fatkeqësi që në luftën pozitë-opozitë këta 15 vjet, emëruesi i përbashkët është lufta për pushtet. Të “luftosh” për t’u ngjitur në pushtet me alternativa dhe programe është gjithashtu normale, por në Shqipëri lufta për pushtet është shndërruar në luftë të egër deri në asgjësim të njëri-tjetrit.


Është kjo luftë një refren  i dhimbshëm e njëherit tragjik për të gjithë shqiptarët. Klasa politike e majtë, apo e djathtë, kacafytet si në xhungël dhe pasojat i vuan njeriu “anonim”.


Duke ndjekur jetën politike në këta 15 vjet kam vënë re një luftë të egër brenda llojit, por edhe në raportet pozitë-opozitë. Ngaherë pyes:


Është kjo një sëmundje e pashërueshme ballkanike, apo e etjes pa kufi për pushtet? Është edhe njëra dhe tjetra. Ne ballkanasit vuajmë nga komplekse sunduese, të fisit, të monopolizmit së pushtetit në një dorë, të cilat ushqehen nga servilizmi, sjellja raja dhe përulja ndaj të parit, më të fortit, etj.


Padyshim që opozita ka për detyrë të denoncojë, por më tepër se aq edhe të tregojë rrugët e zgjidhjes përmes alternativash.


Nuk është aspak detyrë e opozitës që t’i vërë gurë nën rrota qeverisjes për çdo nismë e reformë të saj.


Duke vëzhguar luftën politike, të bën përshtypje qëndrimi tejet mohues i opozitës për qeverisjen. Dhe ky konstatim s’është vetëm për këta 5 muaj, por ka 15 vjet që fryma dhe balta e mohimit ka  mbuluar gjithë arenën politike. Vetëm  mohim, vetëm mohim, a thua që s’ka asgjë të mirë në qeverisje. Për kureshtje... kur ishte PS në pushtet, PD ngrinte male të tëra me shpifje e gjithçka e anatemonte; po i njëjti ritual edhe tani që PD është në pushtet, PS vetëm mohon dhe përbaltë gjithçka.

 
A ka ky vend politikanë evropianë që të ngrihen mbi baltën ballkanike të mohimit për gjithçka? Po ndjek me vëmendje lëvizjet e ministrit të Arsimit e të Shkencës dhe të ministrit të Kulturës, Rinisë e të Sporteve z. Genc Pollo dhe Leskaj. Unë gjykoj që po bëhen lëvizje me interes për arsimin dhe kulturën, që po i kalojnë interesat e ngushta partiake. Të tilla janë ato për arsimin e mesëm, për arsimin e lartë, për statusin e nëpunësit civil të mësuesëve, për kreditë me afat 5-vjeçar për  mësuesit nga Raiffaissen Bank, për turizmin kulturor, vitin e Kadaresë, veprën e Rugovës, për trashëgimin kulturor, etj.


S’ke se si të mos i pagëzosh këto nisma e projekte, pavarësisht se këto po i bën një qeveri e djathtë?!


Çdo qeveri që është në pushtet është qeveri e gjithë popullit pavarësisht nga bindjet.


Unë përgëzoj një nismë të qeverisë për luftën kundër nepotizmit, në qoftë se ajo nuk i ngjan luftës së Don Kishotit me mullinjtë e erës.


Ne duhet të shkallmojmë përfundimisht mentalitetin mohues deri në ndërrim të gjithçkaje, vetëm për faktin e thjeshtë pse atë e ka bërë “kundërshtari” im politik...

Kjo besoj është arsyeja pse qeveria humbi arsyen dhe iu vërsul Zogut të Zi... Mund të gjesh mijëra yçkla teknike, mund të gjesh edhe njerëz pa personalitet që sot firmosin pro dhe nesër firmosin kundër,  mund t’i vësh çdo vegjë, sikurse ishte edhe arsyetim i teknicienëve për “vdekjet” aksidentale që do të na ndodhkan në mbikalimin, etj., etj. Pra, arsye ka e mund të gjesh sa të duash, por gjithkush e kupton që “Zogu i Zi” u muros për arsye madhore politike...


Klasa jonë politike nuk ka dhënë asnjë shembull që pa paragjykime dhe interesa partiake të analizojë vlerat e çdo qeverisjeje... Është e vërtetë që PS-ja me qeverisjen shënoi suksese, të cilat nuk i mohon dot askush, siç po shikohen që edhe sot PD-ja të paktën në disa fusha, p.sh. të luftës kundër korrupsionit, në tatime, në dogana, në drejtësi, arsim, kulturë po shënon sukseset e para...


Ndërsa klasa jonë politike dhe politikanët kanë marrë në dorë vetëm shpatën e prerjes së kokave dhe të ndërrimit të gjithçkaje. Edhe kur bëhet diçka e mirë, që iu shërben të gjithëve, përsëri ne do të vjellim vrer... Kur qeveriste PS-ja, PD-ja dhe lidershipi i saj  vetëm villte vrer aq sa u krijua përshtypja që gjithçka në këtë vend është më zi se katrani.


Padyshim që kjo luftë bëhet në emër të marrjes së pushtetit të djathtë, që vjell vetëm vrer, që vetëm nxin dhe mohon dhe nuk bën një analizë me pluset dhe minuset që ka, ose që nuk shtron alternativa...


Është e lehtë, shumë komode vetëm të shash, vetëm të përflasësh... E aq më tepër kur këtë shembull të keq e japin politikanët... Prandaj bursa e politikanëve në Shqipëri ka rënë poshtë... Unë do të ndieja kënaqësi që të dëgjoja një kundërshtar politik që me fakte të vlerësonte një kundërshtar tjetër politik... Ndërsa tek ne ndiqet rruga më e lehtë, ajo e zhvlerësimit dhe më keq akoma ajo e përbaltjes, e shpifjes dhe e groposjes politike. Kjo luftë politike në Shqipëri është bërë e neveritshme...


Më ka bërë përshtypje edhe ngërçi i bashkëjetesës partiake. Rrallë shikon që forcat politike për probleme të mëdha kombëtare, të ngrihen mbi interesat partiake. Klasa jonë politike është një klasë me reminishenca të theksuara të unitarizmit dhe despotizmit. Dhe këtu shembullin më të keq e japin  liderët... Ata nuk janë luajalë, nuk lejojnë debatin mbipartiak, por mbrojnë me fanatizëm gardhin e  tyre partiak...


T’i kthehemi sërish marrëdhënieve  pozitë-opozitë dhe raporteve vlerësuese dhe mohuese midis tyre. Ato në vendin tonë janë vërtet skandaloze. Dhe me sa duken gjasat do të shkojnë keq e më keq. Vini re LSI-në, një forcë e re politike. LSI-ja vërtet është një forcë politik me inisiativë dhe që kërkon që të krijojë identitetin e saj, por që po demostron protagonizmin negativ, luan rolin e një force që vuan nga deliri dhe imponimi për gjithçka duke i demostruar këto vese të lidershipit të saj edhe në degët e saj vendore.


Të qeverisës është vërtet e vështirë, por akoma më e lodhshme kjo bëhet kur gjithçka mohohet, gjithçka nxihet. Është normale që opozita të kërkojë të vijë në pushtet, por rruga e ardhjes nuk është ajo e mohimit, por e alternativës.

Sot të gjithë i janë kundërvënë qeverisjes, a thua ajo nuk ka edhe dritë në këtë tunel që po na çon drejt Evropës... Unë për shumë gjëra jam kundër, por ka  edhe shpresë e ndriçim që nuk iu shërben vetëm anëtarëve e simpatizantëve të PD-së, por të gjithë shqiptarëve...


Kjo “luftë” ndaj qeverisë më kujton moralin e tragjedisë së Esklit “Të shtatët kundër Tebës”, pra të gjithë kundër qeverisjes. Tashmë ka edhe zëra nga brenda mazhorancës


Koha do ta provojë që kjo qeverisje është e denjë për shqiptarët, apo “Të shtatët kundër Tebës”, kanë të drejtë. Të shohim... Koha është “opozita” më e mirë...

Kadri Kuka

A mund të ndalohet pirja e duhanit me ligj…?
Dikur kemi patur një ligj të pashkruar, sipas të cilit akush nuk mund të pinte duhan para prindërve dhe të moshuarëve. Ky ligj që mbështetej në forcën e moralit të kohës, edhe pse nuk mundi ta ndalonte pirjen e duhanit, arriti ta kufizonte përdorimin e tij.

Por sot kushtet kanë ndryshuar. Ky ligj nuk gjen më mbështetje. Përdoruesit e duhanit kanë kaluar çdo kufi. Më tepër adoleshentët kanë filluar të jenë pirësit më të mëdhenj të duhanit. Midis tyre shquhen vajzat. Ata të rinj që nuk pranojnë ta provojnë duhanin, përçmohen prej tyre, quhen jashtë mode, sa edhe femrat nuk u afrohen. 

Në këto kushte pirja e duhanit është bërë një problem i madh shoqëror.  Në çdo mjedis gjen pirës të shumtë. Nuk guxon të hipësh në autobus, të hysh në një lokal familjar, edhe në spital kur hyn do të ndiesh së pari erën e duhanit, edhe kur del në xhiro të qëllon shpesh që kjo erë të shpon hundët dhe të merr frymën.

Nisur nga ky shqetësim, duke marrë për model edhe vende të tjera që e kanë nxjerrë ligjin që e ndalon përdorimin e duhanit në mjedise publike, një nismë të tillë e mori edhe Parlamenti ynë.

Po a mund të zbatohet ky ligj në kushtet tona?

Dëshirë kam, por kur shoh se shumë ligje të tjera ekzistojnë dhe nuk gjejnë zbatim, besimi më tronditet.

Shumë të rinj i shkelin rregullat e qarkullimit rrugor edhe para syve të policisë, sa me shpejtësinë e tyre rrezikojnë edhe vetë ata. Ç’mund të themi për zbatimin e këtij ligji?

Ka qytetarë të pandërgjegjshëm që bëhen ndotësit më të mëdhenj të mjediseve tona duke ndjegur edhe në mes të qytetit plehrat e kazanëve dhe nga asnjë ligj nuk kanë drojë. Ç’mund të themi për pirësit e duhanit që shtullungën e tymit e kanë mikroskopike në krahasim me shtullungën që lëshojnë kazanët e plehrave?

Mjaftojnë edhe këta dy shembuj për t’u bindur se është vështirë të shohësh se në mjedist tona nuk do të pihet duhan, do të gjejë zbatim ligji.

Do të thoni ju se shkelësit e këtij ligji do të ndëshkohen dhe në këtë rast ju keni parasysh pronarët e lokaleve apo shoferët dhe fatorinot e autobusëve urbanë. Përsëri nuk besoj se këto ndëshkime do të zënë vend, kur kemi shkelës të tjerë të ligjeve që gjobiten dhe nuk i pagojnë gjobat.

Me gjithë shprehjen e këtij mosbesimi, le t’ia lëmë kohës të shohim si do të shkojnë punët.

Agim Mehqemeja

Vodafon “Pranon” se na vjedh çdo ditë

Në një të përditshme me tirazh të madh, javën që u mbyll, u botua një studim që na paskërka bërë kompania telefonike Vodafon e na qenka çuditur se shqiptarët, populli më i varfër dhe që paguhet më pak në Evropë, na bisedokërka 5 (pesë) herë më shumë se sa qytetarët gjermanë! Dhe e ka mirë greku që drejton Vodafonin te ne, sepse fut në arkën e kompanisë së tij goxha para dhe këto jo sepse shqiptarët na qenkan hovardarë të mëdhenj për të harxhuar paratë kot duke kaluar kohën me biseda me celularë. Jo zotëri jo, shqiptarët nuk flasin 5 herë më shumë se sa qytetarët gjermanë në telefon, por i kanë tarifat 5 herë më të larta se sa tërë popujt e Evropës. Është vjedhja që i bëni ju këtij populli të pambrojtur ligjërisht nga qeveritë  e tija. E si mund të kundërshtonte ish-kryeministri që na la shëndenë, kur djali i tij ishte dhe është nëpunës i lartë i kësaj shoqërie, ku dhe ai ka pjesën e tij të majme që merr, jo vetëm si rrogë, por dhe shpërblime suplimentare për shërbimet që i bën, duke lehtësuar nga telashet e detyrimeve, se helbete, ishte djali i kryeministrit e jo shaka. Mbase Vodafon ka patur të drejtë kur e ka bërë këtë studim, se ndoshta ka veçuar për studim një grup të caktuar të popullsisë shqiptare, do të ketë veçuar atë shtresë të “varfër” që shumat që harxhojnë në biseda telefonike, ia kemi dhënë e ia paguajmë ne, populli më i varfër, që nuk kemi të tërë celularë. Kjo pjesë e shoqërisë, që rri tërë ditën me celularë në vesh, janë deputetët tanë të lavdishëm, që ish-qeveria dorëshpuar u kishte vënë në dispozicion shuma marramendëse lekësh për të biseduar dhe jo populli i thjeshtë që mbase dhe e ka blerë një  celular, por e ruan si relike  dhe pret që ta marrë djali apo babai a bashkëshorti që ka shkuar në atdheun e pronarit të “Vodafonit” a të AMC, ku punon si argat, ku  nuk i paguajnë as hakun e as siguracionet, ku jo rrallë, pasi dhe e kanë shfrytëzuar, e padisin dhe në polici e nuk i paguajnë as hakun e punës së bërë te afedinkoi grek. Qeveria, që na vidhte vetë 24  orë non stop, por që lejonte dhe të tjerët të na vidhnin e mori atë që meritonte. Tani presin qeverinë e re që ka premtuar mbrojtje të konsumatorit të vendit të vet se çdo të bëjë. Të shohim kur të futet kompania e tretë celulare a do të sillen grekët e AMC dhe Vodafonit si në një vend ku popullin nuk ka kush e mbron dhe grekë e dreqi me të birin mund të luajnë harurash me këtë popull të varfër? Miqësisht i këshillojmë drejtuesit e  Vodafonit  të dinë se jo të gjithë shqitparët janë të prirur të pranojnë çka thoni ju me sondazhet a studimet tuaja se janë  të vërteta. Provoni dhe bëjeni tarifën e bisedës sa është në Greqi, Itali, Gjermani e kudo në botë dhe keni për të parë  se sa harxhojnë në të vërtetë shqiptarët dhe sa i vjedhin në të vërtetë grekërit.

E shkreta gjuha shqipe

Gjuha shqipe nuk po rresht së rrezikuari (mbase jo të zhbëhet), por të varfërohet duke u mbushur me fjalë të huaja nga gjuhët e tjera, dikur nga turqishtja, më vonë nga italishtja, ca më vonë nga rusishtja e tani së fundmi nga një numër gjuhësh të tjera, kryesisht anglisht, italisht, frëngjisht që janë futur vend e pa vend në përdorimin e përditshëm. 

Nuk dua të ndalem te drejtshkrimi i gjuhës, i cili lë për të dëshiruar që nga hartimet e nxënësve, artikujt nëpër media, apo në të folurit e dhënësve të lajmeve në televizione. Nuk dua të  trajtoj se si duhet të shkruhet një fjalë me i në fund apo me j, me ë në fund apo pa ë, tok apo veç. 

Jo, dua të ndalem vetëm  te fjalët e huaja që kanë zëvendësuar fjalët shqipe në sektorin e tregtisë. Tani nuk po themi më tregtar, por biznesmen; nuk po themi fshatar apo bujk, por fermer. Një numër i madh emrash ka hyrë në emërtimet e dyqaneve apo të institucioneve.  Kudo do të shikosh të shkruar Boutique për dyqan rrobash, Fast Food për ushqim të ftohtë, apo i shqipëruar ushqim i gatshëm. Jo pastaj pabe e fabe, diskoteka e rreka e preka. 

Në një kafene, në xhamet e jashtëm të dyqanit, për të joshur teraqijtë e kafesë apo të çajit, pa përmendur pijet alkoolike, ishte shkruar ajër  condinent. Një fshatar  futet dhe kërkon një filxhan nga kjo “pije” e re. 

“Nuk është pije buçko, është ajër i pastër, ajër i kondicionuar.” 

“Ja, këtë të fundit nuk e marr vesh unë”, i tha fshatari dhe porositi një kafe me pak. 

Një tjetër i ndodhur në katin e parë  të spitalit a të poliklinikës lexonte emrat e reparteve ashtu siç janë emërtuar, por mund të ndihmohen si të sëmuren, si gjuha,  nëse përbri emrit të pavionit të shkruar latinisht, të ishte shkruar  dhe emri shqip. P.sh. aty ku shkruhet cardiologjia, të shkruhet  dhe sëmundjet e zemrës, ose aty ku është shkruar nefrologjia mund të shkruhet sëmundjet e veshkave, kështu dhe për repartet e tjera. 

Është detyrë, në radhë të parë, e Akademisë së  Shkencave, sektorit të gjuhësisë, që të ngrejë në këmbë Kuvendin e Shqipërisë që të hartohej një ligj për moslejimin e vendosjes së emrave të huaj në mjedise të qytetit aq më shumë të shkruhen dhe me alfabretin e gjuhës së shtetit përkatës.

Akademia e Shkencave të mos protestojë se i kërkokan të zhvendoska punën e vet brenda institucionreve, atje ku përgatiten kuadrot e reja të gjuhës shqipe. Kjo akademi ka aq autoritet sa të ngrejë një lob deputetësh për mbrojtjen e gjuhës shqipe.


Po vazhduam me këto mend, që, për t’u dukur evropianë dhe interesantë nuk kemi lënë emër pa vënë e alfabet pa përdorur, gjuhën shqipe kemi për ta katandisur në një gjuhë të vdekur. 

Le të japim shembullin ne në qytetin e vjetër 2450-vjeçar, që po përgatitet të hyjë nën mbrojtjen e UNESKO-s. Këshilli bashkiak, kryetari i bashkisë, zyra e tatimeve e pse jo dhe prefekti, të nxjerrin një urdhër që të ndalojnë me ligj përdorimin e emrave të huaj për emërtimin e lokaleve, të ndalojnë përdorimin  e alfabeteve të huaja për t’i shkruar  këto emra. Ju siguroj, se kurrkush nuk do ta quajë apo mendojë  si diktaturë dhe detyrim për teka të njërit apo tjetrit. Meraku i përbashkët ka për të qenë mbrojtja e gjuhës shqipe nga shkatërrimi që po i bëjmë. Për t’i detyruar tregtarët që ta respektojnë këtë “ligj” apo urdhëresë, ka lloj-lloj mënyrash. E para, të mos jepet leje për hapjen e lokalit me emër të huaj  dhe të shkruar me alfabet të huaj. E dyta, të kenë 10-fishin e pagesës së tabelës së dyqanit ata që nuk binden për të zbatuar ligjin. Shteti po  të dojë gjen njëmijë e një mënyra për ta bërë këtë punë dhe sa më parë që ta bëjë, aq më mirë do të jetë.

“Diellin” e Kosovës me emrin Rugovë, s’e mbulojnë dot retë e enveristëve
Na ra një mort dhe veten e treguam.


Ra një mort në trojet shqiptare dhe bijtë e shqipes e treguan veten cilët janë. E treguan për mirë, e treguan dhe për keq.


Një popull i tërë, si asnjë tjetër, i madh e i vogël, nga Istogu në Lipjan, nga Prishtina në Pejë e Skënderaj, nga Prizreni në Babush, duke sfiduar të ftohtin e largësitë me dhimbje, po  krenar për atë që po përcillnin në banesën e fundit.  E treguan veten dhe disa  enveristë ekstremistë që kanë patur për yrnek Kainin e Gjirokastrës; e treguan veten se me ç’brumë janë gatuar, ku nuk gjen kund tharm shqiptarizmi, i cili, në mort di të falë dhe hasmin. Këta, si andej e këtej kufirit, e treguan se e kanë frikë Rugovën dhe të vdekur fizikisht, se me ide e kujtime e përkushtimin që panë, do të ngelet  i pavdekshëm si tërë heronjtë e Kosovës që nga legjenda e deri në ditët tona.

 Pasuesit e enverizmit me mentalitetin e tyre komunist puro, nuk donin t’i jepnin as hije toke e hise dielli në Kodrën e diellit, në atë Kodër ku prehen  ata që nuk abuzuan  me luftën, por dhanë jetën të tradhtuar prej atyre që ëndërrojnë karriket e postet e shtetit që po formohet, ose që është formuar e ndërtuar nga “inxhinier” Rugova, që i bëri projektin, i vuri themelet, ngriti binanë, i vuri çatinë dhe sot kjo bina, që quhet shtet, është e gatshme. Çirakët duhet t’i vënë vetëm xhamet dritareve. Kjo vdekje e Ibrahim Rugovës qe mallkim për shqiptarët, sepse Rugova i erdhi bash në kohën që i duhej Kosovës dhe iku  bash në kohën që nuk duhej të ikte. Dhe 2 muaj të rronte sa të firmoste atë dokument që populli po e pret si dritën e diellit nata dhe pikën e shiut toka e zhuritur. Por Zoti nuk desh.  Ai kërkon t’i provojë përsëri shqiptarët se kë duan më shumë: të ardhmen e pavarësisë së vendit, apo karriken e emrin e tyre. Kjo provë, është si prova e hekurit në zjarr. Të mirët e treguan veten kudo që jetojnë që nga vendi amë, Shqipëria e deri në Zvicër, Amerikë, Angli, Kanada e kudo që jetojnë zogjtë e shqipes. Kudo u derdhën lot, kudo u ulën flamujt gjysmështizë. E treguan dhe të këqinjtë e hipokritët, e treguan ata që kanë vrarë shokët e tyre me kaçavida në apartamentet e Tiranës me qira të paguar nga qeveria socialiste, e treguan ata që vranë ministrat e Rugovës, që nuk u kapën nga policia e SHISHI, e treguan ata që i  bënë atentate Rugovës, që u gëzuan për këtë humbje të madhe E treguan dhe ata që thanë njëmijë e një të zeza kur Rugova nuk shkoi të vinte lule te varri i atij që ia fali ose ia shiti Kosovën Serbisë, pikërisht këta që e quanin Enverin baba nuk duhet të shkonin në varrimin e Rugovës.


Nuk duhet të shkonin analistët e gazetarët që nuk lanë fjalë pa thënë e hamendësi pa bërë kur Rugova i kapur “rob” takoi Millosheviçin, këta analistë dhe gaetarë të majtë që kanë mbushur mediat si të shkruara dhe ato vizive që e quanin tradhti kombëtare, shitje të interesave të popullit martir, ndërsa kur shefi i tyre, ai që e quante Enverin baba në mes të Zvicrës e para mikrofonëve të tërë botës, kur ai që e takoi dhe u puth me  Milloshoveçin dhe deklaroi me kompetencë se Kosova ka për kryeqytet Beogradin, këta sahanlëpirës e quajtën këtë veprim të shefit të tyre Diplomaci! 


Këta nuk duhet të shkonin, këta jo vetëm që shkuan, por pa hequr çorapet që i mbanin erë nga këmbët e palara, pa pirë kafenë nga rruga e gjatë, nxituan të gjejnë në “mullarin” e punëve të mira të Rugovës, ndonjë “gjilpërë” që ka qenë e detyruar të binte tok me kashtën e punëve të  mira e të paqme. Këta gazetarë e analistë, u rrekën tërë natën e Zotit dhe gjë në krye nuk nxorën. Dhe ato që tashmë janë të skualifikuar nga tërë ato vlerësime që i kanë bërë presidentët e Amerikës, Bush e Klinton, Presidenti i Francës Shirak, Havier Solana, Papa Benedikti, “analizat” e tyre i skualifikuan ato 55 shtete që çuan delegacionet e tyre.


U desh të binte ky mort që përsëri bijtë e shqipes të ndarë e të përçarë nga propaganda komuniste e nga etja për “lavdi” të pamerituar  të tregojnë  veten se cilët janë. 15 ditë zije për Rugovën, janë 15 shigjeta në zermat e atyre që e kishin haset burrin me shall, që dhe  i  vdekur i shërbeu Kosovës, sepse i  tregoi nëpërmjet saj botës se lufta dhe ëndrra e tij për një Kosovë të pavarur është e garantuar. 

Mallkuar qofshin ata që do të prishin këtë bina të ngritur me mund e me sakrifica nga burri që i kushtoi jetën që dhe i sëmurë prej vitesh nuk e kurseu veten për Kosovën e popullin e saj!

Bujar Orizaj

ROSHNIKU, FSHATI I BERATIT QË NXORI VEZIRËT E MËDHENJ

 Si fillon historia

Babai i Mehmet Pashës, njerit prej vezirëve më të mirë që drejtuan Portën e Lartë  rreth viteve 1550, në vendin e quajtur te Mulliri i Roshnikut, ndërsa ka qenë duke luajtur me shokët  e fshatit një lojë lufte me shpata të improvizuara  prej druri, ka rënë në sy të njerit prej komandantëve të garnizonit turk që kishin vendosur çadrat aty. Pas kësaj komandanti turk i propozoi djalit të tij që djalin luftëtar ta merrte në Turqi. Më pas familja e babait të Mehmet Pashës do të shpërngulej e gjitha në Anadoll. Aty babai i Mehmetit vazhdon shkollën ushtarake dhe shërben në ushtrinë turke. Më pas ai vendoset në Qypërli të Anadollit dhe pas martesës lind i pari i vezirëve, Mehmet Pasha, (1578-1661).
Si u ngjitën shqipëtarët në majat e portës së lartë 


Kur shqiptarët kishin filluar të organizoheshin në principata që administroheshin prej tyre, në krahinat e pagëzuara Arbëri, Dukagjin, Epir, Gropaj, Zaharitaj… etj. Serbët gjatë viteve (1340-1347) kishin pushtuar gjithë trojet shqiptare Ilire nga Dukagjini deri në Korint si dhe në jug pranë Mores të gadishullit Poleponez. Serbët barbarë atyre që nuk pranonin fenë ortodokse i torturonin dhe i masakronin. Ishte kjo arsye që në Rumeli, osmanllinjtë nuk u kundërshtuan, por u pritën si shpëtimtarë dhe çlirimtarë. Nga Epiri, për shkak të shtypjes serbe, një pjesë e popullsisë u detyrua të shpërngulej duke u vendosur në vitin 1348 në More të gadishullit Poleponez prej nga është edhe nena e Aleksandrit të madh me origjinë shqiptare. Gjithashtu shqiptarët e Epirit për të shpëtuar nga regjimi despotik i Bizantit në vitin1336 kishin kërkuar ndihmën e Ajdenit, Umer Bej në Anadoll. Ky komandant osman, pasi kishte marrë një pjesë të konsiderueshme të sundimit serb në Manastir, në vitin 1385 arriti në kufijtë e Çamërisë. Po kështu Arbrit e Kosovës morën pjesë në betejën e parë të famshme  të luftës së Kosovës në 20 qershor 1398. Kjo bëhej jo vetëm për të ndihmuar serbët pushtues po për të çliruar Kosovën e Arbrit. Pushtimi i këtyre trojeve nga osmanllinjtë  ishte një fatkeqësi që do të pësonte në shekuj dhe shqiptarët bënë ç’është e mundur për t’i shpëtuar këtij sundimi por ky pushtim u bë fakt i kryer. Për shqiptarët që pranonin fenë islame porta e lartë u jepte poste të rëndësishme. Shumë shqiptarë, falë aftësisë së tyre, burrërisë, trimërisë dhe zgjuarsisë, arritën të bëheshin figura dhe personalitete të shquara dhe të mëdha në strukturat e Perandorisë Osmane. Mjafton që shqiptarët të thoshin se ishin myslimanë dhe kishin pranuar si profet Muhametin. Pas kësaj ata bëheshin nënshtetas  dhe gëzonin të drejta të  barabarta si dhe shtetasit turq. Këto priviligje mund t’i fitonin edhe  pakicat katolike, ortodokse. Të tilla priviligje patën katolikët e Mirditës dhe të Dukagjinit, ortodoksit e Sulit dhe të Himarës duke fituar liri të plotë dhe duke  u lejuar të kishin pronën e tyre dhe të punonin të lirë në këto prona. Në shumë luftime të zhvilluara nga ushtria osmane në atë kohë morën pjesë edhe shumë shqiptarë  katolikë dhe ortodoksë. Për këtë Porta e Lartë kishte nxjerrë një urdhër ku thuhej: “Zakonet dhe ligjet e lashta të rrethit do të vazhdojnë të jenë fuqi. Kishat, manastiret dhe vendfaljet e vogla nuk do të preken, kur të lypë nevoja do të rindërtohen nga shteti osman. Populli, mallrat dhe gjerat e tij të tundushme e të patundushme, do t’i shfrytëzojnë lirisht. Për këto pasuri nuk do të paguhet asnjë vernji (tatim).

      Kontributi 


Gjatë kohës që vezirët Qypërlinj drejtonin Portën e Lartë ndërtuan në Roshnik një shkollë dhe një xhami për banorët e këtij fshati dhe banorëve përreth. Xhamia qe porositur që të bëhej me 99 dritare dhe me 4 minare, por u bë me 9 dritare dhe 1 minare, e tillë është edhe sot. Po kështu ata kanë kontribuar në riparimin e mureve të kalasë në Berat si dhe objekteve të kultit të ndodhura në këtë Kala” –shprehet mësuesi i historisë dhe  një nga studiuesit e Kalasë në Berat z.Ymer Kordha. Por vezirëve që drejtuan për 27 vjet Portën e Lartë  u shtohet edhe veziri tjetër i pakurorëzuar i kësaj zone Ahmet bej Kajo nga fshati Perisnakë.

Historiku i Persinakës 


Perisnaka është një nga fshatrat e zonës së Roshnikut dhe ndodhet në rrugën e hershme  nacionale që lidh Korçën me Beratin dhe më gjerë. Emri i këtij fshati vjen nga bashkimi i emrave të dy vllezërve të vendosur aty për herë të parë rreth vitit (1560) Perikliut dhe Nakos prej nga vjen dhe emri Perisnakë. Por disa pllaka varresh të zbuluara në menyrë krejt të rastesishme në vendin e quajtur “Bregu i Kishes” datojne vitin 1460. Në fshat ka patur kishë dhe më pas xhami, ku për shkak të këtyre objekteve disa prej vendeve thirren edhe sot me emrat  si: Bregu i Kishës, te Kisha, te Varri i Kaurit, te Xhamia, te Arra e Xhamisë etj. Pasardhësit e Perikliut dhe të Nakos, pasi pranuan besimin islam, u ingranuan në perandorinë turke nga ku për shkak të fisnikërisë, burrërisë, trimërisë dhe zgjuarsisë morën titullin Bej. Ata kishin në zotërim sipërfaqe të mëdha edhe numërin më të madh të krerëve të bagëtive në të gjithë zonën . Gjithashtu zotëronin të gjithë pjesën perëndimore të malit Tomor, fakt që njihet edhe sot nga banorët e zonës. Fshati, atëherë qytet shtrihej në vendin që sot quhet Beja (Toka e Beut), e cila ishte buzë rrugës nacionale Berat-Korçë që fillon në Mesjetë dhe vazhdon deri vonë. Në këtë rrugë kalonin qindra tregëtarë që vinin nga Korça, Përmeti, Selaniku dhe Janina. Për këtë arsye në anën e rrugës nacionale të quajtur Dhromë, ka qënë ndërtuar një han nga ku edhe sot shihen rrënojat e tij. Ky han kishte jo vetëm hauret ku vendoseshin kafshët, por edhe restorante dhe hotele të asaj kohe, ku kalonin natën tregtarët e shumtë nga qytetet jugore për në Berat dhe shtetin grek, që në atë kohë ishte pjesë e Perandorisë osmane. Hani do të bënte të njohur Perisnakën në të gjithë vendin nga ku edhe sot njihen dhe përdorën fjalët “nuk jemi te hani i Perisnakës” pasi tregtia që bëjnë në këtë han dhe grumbullimet e shumta do ta kthejnë  atë në qendër të zhurmshme tregëtare. Po kështu në vendin e quajtur Beja në vitin 1980 nga punimet e rastësishme janë gjetur pllaka varresh me mbishkrime greke, (shkrim që në mesjetë përdorej në të gjithë Ballkanin) ku u këndohej të afërmve të vdekur dhe në njerën prej këtyre pllakave shkruhej e përkthyer në shqip: Bij, bij Vasiliqi/Vdiqe e re /Shkove në rini. Gjithashtu në këtë vend nga punimet e rastësishme janë gjetur dhe dy kollona mermeri të cilat ndodhen edhe sot në banesën e njerit prej banorëve të fshatit. Kjo gjë tregon se kjo zonë përbën edhe një objekt studimi për arkeologjinë dhe arkeologët tanë.

    
Ahmet Bej Kajo


Nuk ishte rastësi që nga fisi i madh Kajo, fis i kurorëzuar me titullin Bej, të bëhej një nga luftëtarët më me emër në ushtrinë turke dhe ky qe Ahmet Bej Kajo. Betejat  e zhvilluara në ushtrinë turke do ta shfaqnin Ahmetin si një komandant të zotë dhe të zgjuar. Pas kësaj Ahmet Bej Kajo do t’i propozohej nga Porta e Lartë për të marrë detyrën e vezirit. Sipas tregimit të stërnipit Ahmet Kajo (i riu), i cili ka bërë historikun e fisit të madh Kajo që shtrihet që nga Shkodra, Korça dhe Kavaja. Mendohet se për këtë detyrë të lartë që i ishte propozuar Ahmetit në vitin 1700 kanë ndihmuar dhe bashkëfshatarët e tij me origjinë nga Roshniku të njohur tashmë si vezirët Qypërli. Menjëherë pas njohjes me propozimin e sulltanit Ahmeti nxori në shitje gjithë pasurinë që kishte në zotërim. Por në vendin e quajtur Beja,  emër me të cilin njihet edhe sot, ai vritet aksidentalisht nga yzmeqari i vet, ndërsa ishin duke numëruar mijëra krerë bagëti që kishte në pronësi. Pas njohjes me ngjarjen sulltani urdhëroi që në qendër të fshatit Ahmetit ti bëhej një (lule) përmendore në kujtim të lavdisë dhe kontributit të tij në ushtrinë turke. “Lidhur me aktivitetin, rolin dhe kontributin që kanë dhënë këto figura në perandorinë turke së shpejti, në fshatin Roshnik do të mbahet një sesion shkencor ku do të jetë i ftuar dhe ambasadori turk në Shqipëri”-shprehet kryetari i komunës Roshnikz.Adriatik Serani.

 Pesë vezirët
Drejtuesit e Portës së Lartë


*Qypërli Mehmet Pasha i lindur në Qypërli të Anadollit (1578-1661). 


Ai shërbeu si Vezirë 5 vjet 1 muaj dhe 15 ditë! Familja e tij ishte nga fshati Roshnik i Beratit dhe kishte mërguar në Anadoll. Mehmet Pasha ka qënë një nga vezirët më të mirë të Portës së Lartë. Ai kishte pranuar duke i vënë këto kushte sulltanit. a-Propozime që do t’i paraqiten Padishahut të pranohen menjëherë. b-Në veprimtarinë e tij në shërbim të Portës së Lartë të jetë i lirë. c-Ndihmësit dhe administratorët t’i zgjedhë vetë.d-Të mos u vihet re thashethemeve.


*Qypërli Muhamed Mustafa Pasha (1635-1676).


Ky ishte djali i madh i Mehmed Pashës dhe shërbeu si krye vezirë 15 vjet. Më 1661 u gradua vezir dhe mareshall, shquhej si njeri i mençur. Ky riorganizoi ushtrinë e prishur në atë kohë dhe përmirësoi punët e shtetit.


*Qypërli Fazëll Mustafa Pasha (1637-1691).


Ky shërbeu 2 vjet e 3 muaj.Ishte djali i dytë i Mehmet Pashës dhe vëllai i Ahmet Mustafa Pashës. Ishte edukuar në medresetë turke, ishte Cezir i zgjuar dhe qetësoi vendin nga trazirat. Ra dëshmor lufte.


*Amxhazade Husein Pasha (?-1702).


Ky ishte nga familja e Mehmet Pashë Qypërliut, shërbeu 4 vjet e 16 muaj e 16 ditë. Burrë i mençur dhe i drejtë, shërbeu nga viti (1797-1802), më pas dha dorëheqje nga punët e shtetit.


*Qypërly Numan Pasha (?-1713).


Shërbeu 2 muaj dhe 2 ditë (1710).

Perandoria

 Anarkia dhe korrupsioni


Ishte një periudhë kur perandoria Otomane kishte ndalur së zgjeruari kufijtë e saj dhe e brejtur nga korrupsioni e anarkia ishte zhytur në një amulli të  pashpresë. Një dinasti e panjohur shqiptare mori në dorë frenat e gjigandit të përgjumur, duke e kthyer atë për rreth gjysmë shekulli në shkëlqimin e dikurshëm, shkëlqim të cilin kishin ditur t’ia jepnin vetëm sulltanët e mëdhenj. Bëhet fjalë pikërisht për Dinastinë e Qyprilinjve, eksponentët e së cilës, në disa raste me dorë të hekurt e në disa të tjerë përmes bisedimeve diplomatike, ditën fillimisht të ndalnin korrupsionin dhe anarkinë që mbretëronte brenda shtetit, për t’i kthyer sytë më pas drejt pushtimeve e zgjerimit të kufijëve të Perandorisë.

 Ndërtimet


Të gjithë Qyprilinjtë kanë hyrë në historinë e Perandorisë Otomane si ndërtues të mëdhenj. Kështjella e fortifikime të shumta u ndërtuan gjatë qeverisjes së tyre. Për t’u përmendur janë edhe ndërtimet e pamundura civile në mbarë Perandorinë, si xhamitë, vakëfet, shkollat, tregjet (këto të fundit sidomos në kohën e Ahmet Fadil Qypriliut), shumë nga të cilat mbajnë ende emrin e Qyprilinjve.

 Martesat

Në perëndim familja e Qyprilinjve përmendet si një nga dinastitë aristokratike të Perandorisë Otomane. Pesë vajzat e Mehmet Pashë Qypriliut ishin martuar me Pashallarë që mbulonin funksione shumë të rëndë-sishme në ushtri dhe administratë. Njëri prej tyre komandonte marinën, tjetër ishte shef i thesarit. Ndërkohë që të dy Qyprilinjtë u martuan me princesha që rridhnin nga familje perandorake.  

Biblioteka


Që me ngjitjen e Ahmet Pashës në kreun e ekzekutivit, familja e Qyprilinjve u vendos në Kostandinopojë, në shtëpinë (pallatin) e Qypri-linjve, që gjendet pikërisht në buzë të Bosforit. Pranë pallatit, që ekziston dhe sot e kësaj dite, gjendet edhe biblioteka e Qyprilinjve, e cila mbetet akoma një ndër bibliotekat më të famshme të Stambollit.

   Kara Mustafa Qyprliu


Për habinë e të gjithëve, ndërsa Fadil Ahmet Pasha vdiq në vitin 1676 dhe pritej që vëllai i tij Mustafa Qypriliu t’i zinte vendin, Mehmeti IV emëroi Kara Mustafa Qypriliun, birin e adoptuar të familjes, në postin e Vezirit të Madh. Kara Mustafai, biri i një kalorësi të quajtur Uruç Aga, u adoptua nga Mehmet Pashë Qypriliu dhe u rrit në familjen e tij, duke u martuar edhe me një nga të bijat e Vezirit të Madh. Thuhet se Sulltani mbyllte një sy kundrejt gabimeve të shumta të Kara Mustafait për shkak të lumit të dhuratave që ky i dërgonte, si dhe për shkak të mënyrës tejet ekstravagande të jetesës së Mustafait të Zi. Ai kishte një harem të përbërë nga rreth 1500 konkubina, të cilat i ruanin më shumë se 700 eunukë të zinj. Periudha e qeverisjes së Kara Mustafait u karakterizua nga zakoni i vjetër i shitjes së ofiqeve, gjë që solli në mënyrë të menjëhershme rritjen e korrupsionit në radhët e administratës shtetërore. Një vit pas emërimit në postin e Vezirit të Madh të Kara Mustafait, ushtria ruse hyri në territorin Ukrainas që i përkiste Perandorisë Otomane dhe shkatërroi krejtësisht ushtrinë turke, duke aneksuar zonat e pushtuara. Në vitin 1683, Veziri i madh ndërmori edhe rrethimin e dytë të Vienës, ku fillimisht u duk se otomanët patën shance të mira për të fituar. Vetëm në sajë të një force ushtarake polake të drejtuar nga Jan Sobjeski, e cila i sulmoi turqit në mënyrë të papritur pas shpine, Viena nuk ra në duart e otomanëve. Që aty Veziri i madh u tërhoq në Beograd, ku edhe me urdhër të Sulltanit u ekzekutua. Koka e Kara Mustafait iu dërgua Mehmetit të IV në Stamboll në një tepsi të argjendë.

Përgatiti Abedin Kaja

Matilda Braho

Janë  ngujuar drurët
Janë ngujuar drurët,

janë ngujuar me rrënjët nën tokë, përjetësisht.

I vështrojmë, i pyesim drurët.

Gjithashtu ata na vështrojnë,

Por përgjigje kurrë s’na kthejnë.

E fshehin përgjigjen thellë, shumë thellë,

në trupin e tyre të brishtë.

Eh, drurët, sa të pafajshëm janë!

Hedhin rrënjë në një vend,

dhe qëndrojnë përjetë aty.

Dhe ne njerëzit shpesh pyesim veten:

“Përse vallë natyra, këto qenie të gjalla

i ka ngujuar përjetësisht,

me trupin në qiell e rrënjët në tokë?...”

Eh, sa të rrepta janë ligjet e natyrës!

Rënkimi i gjetheve
I zhveshi pemët vjeshta

I rrëzoi të fundit gjethe

Trotuari u mbulua nga mijëra fletë të verdha

Nga kjo surprizë që i dhuroi vjeshta.

Nën peshën e hapave të kalimtarëve,

Rrënkuan të gjorat gjethe.

Ca piskaja drithëruese lëshuan

E pastaj ngadalë, ngadalë...

Mbi trotuar u shuan.

Ne të dy
Diku, nën hijen e një peme

Ishim ulur ne të dy.

Ti më përkëdhelje flokët

E unë pëshpërisja  “Të dua shumë”

Qëndruam për një kohë të gjatë, ashtu.

Me dridhje në shpirt nga dashuria.

Pa e  kuptuar se orët po iknin

E qiellin e  pushtoi errësira.

Trishtim vjeshte
Me trishtimin e gjetheve që këputen

Me një shami të verdhë.

Gjer në strehën e shtëpisë, te molla e vjetër

Kjo mbrëmje ëndërron të kuqin e kokrrave

Dhe lulet e bardha,

dhe fjalët  dhe puthjen

Shtegun e ngushtë ku ra shamia e qëndisur.

E do prapë atë erë,

atë shi të ngrohtë,

atë puthje plot jetë.

Me gjirin e zhveshur,

larg trishtimit të saj.

Horizont,

si një gotë verë e derdhur.

Duke u lagur nëpër shi
Shiu vallëzonte mbi xham,

 Në shpirtin tim binte rrebesh,

Një hije trishtimi më errësoi zemrën.

Teksa piklat e shiut trokisnin lehtë, lehtë...

Nuk mund t’i rezistoja atij shiu vjeshte

Pik...pik...pik...

Trokiste mbi xham trokiste ai

Si e çmendur dola në rrugë.

Duke e lënë shiun të më puthte sytë

Të më pushtonte trupin,

E buzët të më lagte butësisht.

Më në fund, ç’lehtësim!

Pushoi dhe rrebeshi në shpirt,

Seç ndjeva atë çast

Ta shpjegoja s’dija se si

Veç lagesha, lagesha nëpër shi...

Të humba pa të patur
E ndjeva veten se të humba

Edhe pse s’të pata kurrë.

Buzët e tua do më mungojnë

Edhe pse s’i putha kurrë

Shikimet e ëmbla plot pasion

Sa shumë do më mungojnë.

E humba dashurinë tënde,

Edhe pse ti s’ma fale kurrë.

Të humba ty, i dashur,

Edhe pse i imi s’ishe kurrë.

Sos, libri!
Për forcë të traditës publicistike, por edhe për ta futur sa më shpejt lexuesin në hullinë e këtij problemi madhor sa social e politik, sa kulturor e aq pedagogjik, do ta nisja me një citim nga shkrimtari i madh francez Marsel Prust.

Duke dashur të meditojë për vlerën e librit e të leximit, ai shkruan ndër të tjera:

“Libri është një mik , ndërsa leximi është miqësia më e sinqertë njerëzore. Librat janë miq, ndaj të cilëve nuk shfaqim asnjëherë mirësjellje të rreme .Kur kalojmë net të tëra në libra, e bëjmë këtë duke u nisur vetëm nga  dëshira e vërtetë.”

Interesante ideja e tij, po jo e vetme. Mund të bësh libra të tërë për të treguar se sa i duhet libri individit e shoqërisë sot e në të gjitha kohërat. Jo më kot fatkeqësitë më të mëdha të botës që kur njeriu nisi të hedhë mendimet  e veta në një pllakë e më tej në letër janë konsideruar ato të bibliotekave. Ky peng mbetet jo pak trishtues edhe nga njerëz të veçantë kur atyre iu ndodh një fatkeqësi natyrore në shtëpinë e tyre. 

 Në prishjen e ekulibrave socialë të shoqërisë libri shpesh është shkak, po dhe viktimë. Porta e hyrjes dhe e mbylljes. Mjeku dhe pacienti i një shoqërie. Dhe më naivi e kupton se për të prej kohësh duhet dhënë sinjali sos. Një sos në një det të madh indiferentizmi ku të gjithë gënjejmë vetveten me heshtjen e mosveprimin. Më saktë, për leximin që ka një rënie të jashtazakonshme. Të dhimbshme para një horizonti evropian. Para një etjeje prometejane të kombit tonë që sot është pjesa e nostalgjisë së futur në Muzeun e Kujtesës.

 
Fakte, imzot fakte !

      
Në vende publike e kemi të vështirë që të shohësh edhe për be një njeri me libra në duar. Teknika bashkëkohore dhe iniciativa e lirë e mjaft botuesve i ka mbushur supersirtarët e librarive ende të pakta me aq libra sa nuk mund të reklamohen të tëra. Po duket se këtu ndodh divorci i paralajmëruar. Në shpërndarjen e librit nuk ka akoma një Agjenci Kombëtare të Shpërndarjes së Librit, private apo shtetërore, që të qarkullojë vlerat kulturore që krijohen në Tiranë e në rrethe. Pa folur për botimet shqiptare që botohen në Kosovë, Maqedoni e Mal të Zi nga autorët shqiptarë që nuk njihen as nga lexuesit e metropolit pa le më për provincat e largëta. Si do të njihen apo pak lexues që kanë mbetur me këto botime në një kohë që Panairet e Librit nuk bëhen në të gjitha qytetet e në çdo kohë? Debate pa fund. Pak zgjidhje. Nëse ka, janë të ngadalta, të milingonta. Një strategji ende në letër pa objektiva konkrete. Ribotimet, përkthimet, vetë shpërndarja, për të cilën e prekëm më lart, janë probleme që mund të zgjidhen një ditë, por rritja e interesit për të lexuar kërkon pak kohë dhe lëvizjen e shumë mekanizmave socialë, pedagogjikë, financiarë, organizativë.

        
Po shkollat? Në këtë “llogore” të parë të leximit të librit prej kohësh janë grumbulluar shumë probleme. Motivimi i nxënësve, pse jo dhe i mësuesve, është ende i vakët. Mungojnë takimet me shkrimtarë që mund të ishin informuese, debatuese, nxitëse për talentet e reja në shkolla të mesme. Librat e rinj që botohen në qytetet jashtë Tiranës kanë një auditor tepër të kufizuar. Është krijuar një “klimë provinciale” e detyruar në shkrimin e botimin e librave, pavarësisht vlerave që ka secili prej tyre

Shpesh në diskutimet , ose promovimet, si quhen rëndom, ka një  natyrë ceremoniale, akademike. Mungon lexuesi-nxënës, edhe pse libri në fjalë mund të ketë tepër interes për formimin e tij kulturor. Ky promovim a nuk do të ishte mirë që të bëhej edhe në shkolla me një grup libërdashësish të afirmuar? Ende nxënësi i shkollës së mesme nuk ka krijuar masivisht traditën e shfrytëzimit të literaturës për lëndë të caktuara me botime të tjera alternative. Edhe për botimet në fushën e programit të letërsisë ai e ndjen veten të pafuqishëm. Biblioteka nuk i ka, edhe ato që i ka vetëm në disa kopje sa numërohen me gishta dore. Biblioteka e rrethit këto i ka vetëm me pak  kopje, gjë që nuk i mjaftojnë me qindra nxënësve të një viti. Në librari nuk i gjen, se librarët privatë kanë një tjetrë kriter përzgjedhjeje për librat që blejnë për t’i shitur tek të tjerët. Mungojnë konkurset e ndryshme rreth leximit të librave midis shkollave qoftë edhe brenda një shkolle. Vështirë që të shohësh qoftë edhe në shkolla me traditë cilësore një vetrinë aktuale të informimit për librat e rinj që do t’iu duhen dhe janë botuar të paktën para një muaji. Madje edhe Ministria e Arsimit dhe e Shkencës prej vitesh nuk ka gjetur mekanizmin e duhur për ta përshirë lëndën e letërsisë në Olimpiadën vjetore Kombëtare që zhvillohet mes shkollave të mesme. Në ndonjë rast ajo e ka zëvendësuar vetëm me një konkurs krijuesish që janë të pakët në një shkollë në raport me lexuesin e gjërë. Në shumë shkolla prej vitesh mungojnë investimet për furnizimin me libra që ka programi mësimor. Problemi i fondeve kthehet shpesh në lojë “kungulle-shkash” mes pushtetit qendror e atij vendor. A nuk do të ishte mirë që përballë mungesës së besueshme të fondeve nga shteti të futet në këtë lojë edhe biznesi privat apo fondacionet e shumta që janë në këtë vend? Ata financojnë  programe për Drogën, Sidën, për Konfliktet në një kohë që libri në duart e viktimave mund të jetë parandaluesi më i mirë i së keqes.. A nuk do të ishte mirë që të gjendej gjuha me këto organizma financiare private dhe joqeveritare që në bashkëpunim me industrinë tashmë gjigande të botimit të librave në vendin tonë të gjendej mundësia e uljes së çmimit vetëm për moshën shkollore ( siç bën gazeta “Shekulli” me lexuesit e saj në fundjavë, ose gazeta e revista të tjera në Shqipëri e vendet e tjera) dhe këto të jepeshin në fillim të vitit, çka do ta bënte pak më lehtë e më të programuar punën mësuesve të letërsisë?


A e kemi “aleat” familjen shqiptare në këtë betejë të vërtetë për dijen e Shqipërisë së nesërme? Për fat të keq, jo., jo. Kur dëshira për lexim e për përtëritjen e bibliotekave familjare e moshës së dytë e të tretë, për arsye të ndryshme nuk njeh ngritje, por vetëm rënie, nuk mund ta kemi atë aleat pa le të mendojmë se me atë mund ta fitojmë të vetëm luftën. Më konkretisht në mbledhjet e zakonshme të prindërve në shkollën e mesme as që futet si temë bisede se çfarë librash artistikë apo shkencorë ka lexuar ose duhet të lexojë fëmija e tyre. Edhe ata pak prindër që bëjnë pjesë tek bordet e shkollave vështirë se mbajnë në supe diskutimin dhe zgjidhjen e këtij problemi.

Dikush do të më kërkonte që t’i drejtohesha komunitetit për ta zbutur këtë dhimbje me kuptimin e plotë të fjalës  Edhe ky nuk është mendim i keq. Po kam droje se edhe këtu do të bëhem një lloj Diogjeni që edhe në mes të ditës me aq diell sërish të mbaj në duar Qiririn e Kërkimit të Kolombit. Në fushatat e shumta elektorale do të ishte çudi dhe utopi që një kandidat i mundshëm të hidhte në tryezën e debatit elektoral (pa folur për ndihmën e tij konkrete) problemin e varfërimit të intelektit si pasojë e mungesës së librit e leximit. Përballë rinisë së shkollës parauniverisitare, por  edhe studentore, të gjithë vrapojnë që të bëjnë realitet “parcelizimin politik” të tyre për t’i aneksuar në oborrin e partive të shumta. Vrapojnë që ta bëjnë këtë pjesë kaq vitale, por ende të pauritur për leximin e librit artistik e shkencor, pjesë të paragrafeve të Statutit të tyre apo të konferencave të panumërta të shtypit me pranimet e reja në këtë apo atë parti. Sa mirë do të ishte që ata të nxisnin me idetë e tyre politike nismën  kombëtare  për librin  që do të ishte pjesa më fisnike e misionit të tyre politik në shërbim të Shqipërisë që ata e lakojnë në të gjitha rasat e numrat këtë emër me mijëra herë në ditë! 

Objekt i këtij ndër-gjegjësimi mund të bëheshim  edhe forumet rinore. Në shkollat  e mesme ka një farë qeverisje të nxënësve nëpërmjet Senateve. Asnjëherë në protokollet e tyre ata nuk e diskutojnë këtë problem. Për pasojë edhe nuk japin alternativa për zbutjen e kësaj drame kombëtare. Rutina e ka bërë punën e vet edhe në këtë drejtim. Lëvizjet Rinore në shkallë kom-bëtare shpesh janë kthyer në leva të instru-mentalizmit politik e nuk e ngrejnë këtë problem me format e tyre shumë interesante që do të ngrinte opinionin.


Përballë lojërave elektronike, basteve të panumërt për futbollin e lloj-lloj sportesh, përballë internetit, diskove, du-hanit, horoskopëve të shumëllojshëm, televizorit, duket se hendeku me librin është thelluar shumë. Libri ka kohë që e ka humbur betejën. Trishtimi më i madh i kësaj humbjeje shtohet kur mendon se drita e fundit të tunelit është tepër e zbehtë. Që sot, por më shumë në vitet që do të vijnë, shkenca botërore e ka hedhur mendimin e saj në “sirtaret” e faqeve elek-tronike. Kjo do të bëhet shumë shpejt edhe për librat e të gjitha gjuhëve. Natyrisht për vendin tonë kjo gjë është disi e largët, po është një  realitet që pritet. Shkrimtarë të të gjitha vendeve e të të gjithë gjuhëve të botës, pavarësisht pengesave që mund të krijohen në një vend apo kohë të caktuar,do të vazhdojnë të kuvendojnë me brezat nëpërmjet veprave të tyre…

        
Megjithatë, emocioni i miliona fletëve të diturisë që vijnë nga shekujt, ende mbetet i virgjër për brezat e rinj Duke pritur ndryshimin në mentalitetin e komunitetit shqiptar si dhe dasha-mirësinë e një tjetër praktikë punë të atyre që e kanë për detyrë një gjë të tillë, na gëzon një fakt i thënë kohët e fundit. Ministria e Kulturës, Turizmit, Rinisë dhe Sporteve e ka shpallur vitin 2006 “Viti i librit”.


Mbase është kthesa e dëshiruar për të gjithë…


Mbase shpresa rilind filizë të rinj besimi…


Dhe shpresa vdes e fundit.


Amen!

Namik Selmani
Agron Tufa 

III. RRETHINAT E ATLANTIDËS

(vargje heraldike) 


PROLOG

Ditën e shtatë të lëngatës rrëshkita nga kurthet e hijeve: marsi sybuhavitur e buzmavijtë shkiste si uji në kofshët e kolme të vashave; po ishte dikush që kish vënë kujën: “a të khashë! - se s’mund të pritej gjë tjetër në më të humburin spital ushtarak që kishte provinca. Ai ia kishte kallur sytë përsheshit me shkronja që ftohej mbi komodinë. Më kot rrihja ta mbledh fillin e tretur ndër fasha të trasha resh mbi objekte: do ta mblidhte ardhja e numërorit nga Peqini.

Ai kish sjellë dy-tri fije të njoma dorzonjash, shkulur me gjithë rrënjë nga shpatet e Sheldisë. “A të khashë” - përsëriti ai pikëllueshëm, dhe gjithçka tjetër zhvishej nga perceptimi. Precipitonte veçse thelbi - “a të khashë”, thelbi-shkronjë. Përsheshin me shkronja e ngjyroste “kh - ja “ grykore. Numërori nga Peqini u zhduk pas dyerve të nginjura me erë ilaçesh duke lënë të ftohen dorzonjat ndanë përsheshit me shkronja, ndërsa mua, - të rrotullohesha ankthshëm si një predhë, në vijaskat e asaj zgafelle mijvjeçare, asaj “kh - je” të pamort që oshëtinte nëpër labirintin e laringut të shqipes në Peqin.

1. NJËMIJË VJET VETMI TË SHKRONJËS “KH”
(ia kushtoj I. Kadaresë)
...Sepse koha krijohet me vdekje, ndaj ne

Jemi urna e saj, jemi qarku përmbyllës,

Jemi ashkla plluskore mes gjethit dhe ritit -

Vegulli efemere, shkumë detare a re

Lojcake në qiej, bij të shembëlltyrës -

Loti që humb në lumin e Heraklitit.

...Sepse koha është qenia në prani e mungesë,

Dhe mungesa krijohet me vdekjen tonë.

Do hapet sipari dhe heret a vonë

Papraninë do shohim të gjithë në Zbulesë:

Do jemi boshti i veshur n’kuptim

Dhe lumë Herakliti së prapthi n’vërshim.

...Sepse koha rikthen në po atë tryezë

Të ngjërojë grimat që pati lënë,

Dhe dita e lume ndrron natën e zezë,

Dhe nata prapton me shéjza e hënë -

Ngathët si vargjet në anakrezë,

Koha rikthen në atë tryezë.

...Sepse koha nuk është domosdo shkatërrim

I thelbit të Qenies, i shpirtit në Hiç.

Ana e prapme e saj është gjallim.

Vdekja është Oazi dhe Krishti në Kryq,

Ku koha pushon, zgjanohet dhe ngre

Të tjerë profetë për sendet dhe ne.

...Sepse vdekja është veçse ç’lodhja e Frymës,

Pastrimi i saj për gjakimin e ri

Në pulsin e gjallë të Qenies në kohë.

Vdekja është djegia e gjethit prej brymës -

E po atij gjethi që gjen përsëri

Degën e blertë dhe Frymën që ngroh.

Vdekja është gjendje e Qenies në gjumë, -

Rrjedhë e papastër kohe të amullt,

Është edhe nyje kohe e gangullt

Dhe zor se mund të shprehet me gjuhë.

Se koha lëviz veçse në Qenie

Si anë e prapme germe, fonéme.

Mos koha lëviz dhe ngrin në një germë?

“O shpirt i mumosur, o merrmë, o lermë,

O kthem ti sërish në Zanafillë -

Në kllapa Logosi vulosur me dyllë,

Në kohë kaosi, në Frymë pështjellimi,

O kthemë në gjendje të grirë vetmimi” -

Tha shkronja kh dhe u suall vërtik

Profil-grirë karshi përjetësisë

Një nate me prenka yjsh në fytyrë -

Dhe mbeti peng i pezullt në grykë

Në cepin qëndror të Ilirisë:

Në laringun e shqipes - e para mënxyrë.

2. NJËMIJË VJET KEQARDHJE PËR SHKRONJËN “H”
Pyeti presja: ç’ndodh kur takohen dy pykpyetje?

Përgjigjet kllapa: tri pikçuditëse.

Anton Pashku
I

Herioglife hidhërimi hanë hënë. Hulli

Hundorësh hapën Hunët e humbën humbellash.

Hepohen Hamletë harrakatë hamendjesh:

Huti hapat heq humnerash.

Hov e hidhem hamulloresh,

Hyj humbas në heshtje hithrash.

Hoje honesh historikë - 

Hy e himne himerikë.

Hapen hallkat hapësisë:

Helenizëm.

Hurb harresa helm hazdisë:

Histerizëm.

II

Hordhi hardhucash - halë hakmarrje hipokrite.

Horizontit hungërijnë hymne hetite.

Hurdhë.

Hemoragji.

Hiçi hëngër hudhra hijesh hijerënda.

Hark i hapur hanxharonte hyjzit hëna.

Hajmali havasë harushat hapërdarë,

Huqe-holla si havjari mbi hoshmar.

Herë hare harbojnë hatullat e hirta,

Herë hollohet hink e hellit - hingëllima.

Hù haraçi, hurmë hendeku, hatà has,

Harpa hup hire hapash në hashash.

III

Huti hutat hir’ i horës harrimtare!

Hyr e ha haje e hije hijerorje!

O haliç hallesh halldejase habertare!

Himene! hukamë harqesh humbëtorje.

Hamës humbësi horroresh: hosana!

Hekur han havan’ i huaj: hosana!

Heralkitin honeps Hegeli: hosana!

Heraherë hidet janë Hidra: hosana!

Heshtin heshta e habitur harmoninë.

Hallvë hakmarrje hap hamshori me hanxhinë.

Hyn hajduti, hyn harbuti si harap -

Hartë e harxh hamalli hodhi në hesap.

IV

Heliocentrizëm. Humababa humbi hartës:

Hallat hallve horasani harrimegër.

Hungurijnë Hesperidet hymn Helladës

Dhe Hermesit: Huserl. Hajdeger.

Halë e hyjve hyjnizues - Hiroshima.

Hajku hupas hjek hise harakiri.

Hapsanë hanesh hem hutoresh has Harkovi,

Hunj harrimi heq hebreu: hime hiri.

Herr Halili hoje hejesh hajdutnisht,

Hapin hijshëm hedh hajatit pas Hyjrisë.

Hoshgjelden! - hundëzon Harambashi.

Hasta la vista! - heq harrimi hurbë hashashi.

V

Herë hero, herë hasëm hyqimeti,

Herë hutim, herë harrim hapësisë,

Herë hulli i hardhuar n’hall Hamleti -

Hijerore herë harlisur hajmalisë.

Himalajë, - hon heterash huamarrë,

Hordhi hindësh harrakatur, hapërdarë.

Hilozoizëm heraldik: hiperbolë.

Hipoteza - haku i humbjes: hekatombë.

3. EKZISTENCË
Njëmijë vjeshta rrodhën gjak në ijet tona.

Njëmijë vera gjaku eshkej dhe në grykë

Shtjellej Qenia, kutullohej shkronja,

Frushullonte verb’ i shqipes, kallej thikë

Mbi dremitjen fusharake - pelte trush,

Ku lakorja e horizontit puthej epshëm

Dhe skajonte rrjedhën lumi krejt në tush

Nga kujtesën nxin i Letës breg i mnershëm.

Përsëthelli shkulme ngrinte prapë shtërngata.

Tjetër sy cikloni mbarsej shkrepëtima.

Nga themel’ e thelb’ i Qenies trandej Fryma -

O baticë që vdekjen vetë vure në kllapa!

Dhe n’u kthefsh në atë thelb Zanafillor, -

Kthen sërish të pish ambrozin tënd hyjnor.

5. KËNGË INFANTILE
Amshimi ha lastarë

Për ty o gaztar

Amshimi ha prapë

Për ty o gazngratë

Amshimi ha fruta

Aguridhe të buta

Amshimi ha triskuj

Me vriguj pa vriguj

Me bishta nervurë

Për ty more burrë

Amshimi ha gurë

Amshimi ha fletë

Për ju mori bletë

Ai ha lëvore

Për ju hijerore

Amshimi ha shumë

Për ty mor i lumë

Amshimi ha shkronja

Për ju mori zonja

Amshimi ha shpesë

Për ty mori mbesë

Ai ha zanore

Për ju o lotore

Amshimi nuk nginjet

Amshimi nuk thinjet

Amshimit s’i merr as dhe një thërrime.

Amshimi ha gjethet e veta prej dorës sime.

Një lumturi e vonuar!

Gjithmonë e kam admiruar fshatin e mbuluar nga dëbora. Ai merr një pamje magjepsëse, e cila të bën për vete. I kam përjetuar këto pamje në vitet e rinisë së hershme. Veç bukurisë, ato ruajnë brenda tyre kompleksitetin e jetës njerëzore që të bëjnë të mendosh për to...


Duket nga ato vite kam trashëguar vetëm atë që ka qenë më e bukura. Imazhi i tyre më ka ndjekur pas gjatë gjithë jetës. Ndoshta kjo më ka bërë që të jem pak i pakëndshëm nëpër biseda familjare ose shoqërore duke i servirur të tjerëve mendimin tim për  fshatin në dimër, si një postulat.


E dija edhe unë që kjo ishte një dobësi, por... 


Ramadani, një shoku i moshës sime, duke ma ditur këtë dobësi, më thotë një ditë:


- Kam një mik në fshatin x. Me qenë se ka rënë dëborë, do të shkojmë të hamë një drekë. Ti do të ngelesh i befasuar si nga pritja që do të bëjnë të zotët e shtëpisë, ashtu dhe nga bukuria e fshatit nën qilimin e dëborës.


Njoftuan për vizitën tonë. Kur u nisëm, e  lutëm djalin që na shoqëronte të ecte ngadalë me makinë. Ashtu bëri dhe ne u kënaqëm me pamjet që na dolën përpara. Për mua ishte befasuese.


Arritëm para shtëpisë. Ajo ishte një vilë dykatëshe e ndërtuar në stilin alpin, e rrallë në këto anë. Kopshti që e rrethonte ia shtonte bukurinë vilës madhështore. Muret rrethues i mbyllte një portë e lartë hekuri punuar me ornomente të ndryshme. Ajo u hap dhe ne, sidomos unë, u befasuam nga ajo që pamë. Një lulishte e bukur shtrihej para shtëpisë, duket ai që e kishte ndërtuar kishte qenë një mjeshtër i vërtetë që kishte parë përtej kësaj krahine.


- Ramadan, mos ke ngatërruar shtëpinë? Pleqëria bën të sajën.


-Të thashë që do të befasoheshe, por ec, se të zotët e shtëpisë po na presin.


Me të vërtetë ata kishin dalë në verandë dhe po na buzeqeshnin.


- Urdhëroni! Shyqyr që luajte nga ai qytet. Ke një jetë të tërë që s’ke ardhur. Jemi harruar...


Ai çift të bënte për vete qysh në çastin e parë. Ëmbëlsia e fjalëve të tyre të afronte aq shumë, sa kujtoje se kishte kohë që i njihje.


Fatbardhi duket i kishte kaluar të gjashtëdhjetat, megjithatë akoma ruante një trup të bukur që e kishe zili për atë moshë që kishte.


Fytyra kishte tipare të theksuara, pa asnjë rudhë, ngjyrë bronz, thuajse sapo kishte ardhur nga plazhi. E gjithë figura e tij të dukej e dashur. Me një shall të madh të hedhur krahëve, qëndronte pranë tij e shoqja. Me flokët e thinjura, mbledhur topuz prapa kokës, me një buzëqeshje fëmijërore, ajo u uroi miqve mirëseardhjen. Kishte një pamje krenare, një fytyrë të bukur ku spikaste lëkura e saj bojëqumështi. Nuk e di, por m’u duk pak më e  madhe se i  shoqi. Sytë e saja më shumë blu sesa bojë qielli, binin në kontrast me dëborën që i rrethotne. Megjithëse ata rrezatonin ëmbëlsi, prapë kur të shikonin, të dukej sikur të zhbironin.


Nga veranda fshati kishte një pamje të bukur. Mrekulloheshe duke e parë atë. E zonja e shtëpisë po më ndiqte me vëmendje.


E paskeni dobësi fshatin në dimër. Jeni i mirëpritur kurdo që të vini. Ejani kur të doni dhe rrini sa të doni jo vetëm në dimër, por edhe në behar. Keni për të parë që është një mrekulli.


Si zonjë shtëpie u priu brenda. Kur hoqën këpucët, ajo u afroi pantoflat. Dhoma që hynë ishte shumë e madhe dhe e shtruar bukur.


Rrethuar me mindere ku binin në sy jastëkët dhe shiltet prej leshi. Në faqen përballë, një oxhak madhështor ndërtuar me gurë të skalitur të gdhendur nga mjeshtër vendas, një zjarr i madh lëshonte një ngrohtësi dehëse. Binin në sy qilimat, bukuria e të cilave e kthenin dyshemenë e dhomës në një mozaik shumëngjyrësh.


Na afruan pranë oxhakut kolltukët që të ngroheshim.


Me që për një çast të zotët e shtëpisë nuk ishin në dhomë, i thashë shokut tim:


- Mos kam ardhur mik te ndonjë sheik? Po më del mendja nga këto që po shoh.


- Rrini si në shtëpinë tuaj. Mua do të më falni se do të merrem me drekën.


- Mos u bezdisni për ne. Erdhëm për t’u njohur, prandaj uluni të bëjmë muhabet.


-Të më falni që po tregohem pa takt, si e quajnë zonjën tuaj?


- Erifili.


- Si thatë?... Kristiane?


- Po dhe besimtare e madhe. Kështu është kur martohesh me dashuri. Histori e vjetër. Ndoshta ndonjë ditë do ta merrni vesh... Le t’i gëzohemi të sotmes. Pra, gëzuar e mirë se erdhët në shtëpinë tonë.


Sa u përgatit dreka, ne u kënaqëm me muhabet. Në një cep të dhomës më ra në sy një etazher goxha i madh, që ishte i mbushur me libra të vendosura në mënyrë të rregullta nëpër rafte.


- Janë të Erifilit. Ajo ka mbaruar për drejtësi. Ka qenë avokate dhe nuk e teproj, një avokate shumë e zonja.  Unë krenohem me të. I detyrohem tepër!


Na u servir një drekë që rrallëherë e kam ngrënë. Ajo binte në sy si nga bollëku, ashtu dhe nga mënyra e shërbimit.


U  ndamë me të zotët e shtëpisë duke u premtuar se do të jemi përsëri mysafirë të tyre. I falënderuam për mikpritjen, duke marrë prej tyre premtimin se së shpejti do të na bënin një vizitë në qytet.


Kur po ktheheshim, Ramadani  më tha: 


- E marr me mend që je tepër kurioz të dish  historinë e tyre. Ndonjë ditë do ta tregoj, se ajo me gjithë mend është tepër interesante. Kjo do të jetë për “përdorim të brendshëm” dhe qeshi.


Fatbardhi ishte djali i vetëm. I ati u mor shumë me edukimin e birit, duke i dhënë atij një edukatë pothuajse spartane. Ishte shumë i bukur dhe shokët e moshës e kishin zili, sa vajzat e fshatit ngordhnin për të.


Ishin të lidhur babë e bir. Të atit i dëgjohej fjala në krahinë. Kjo jo vetëm falë zgjuarësisë së tij, por edhe origjinës së familjes, që ishte nga më fisniket në atë krahinë. Zbrisnin bashkë në qytet dhe ai e njohu shpejt atë.


Bukuria e tij edhe aty ra në sy. U dashurua marrëzisht me të bijën e avokatit, njeriut më të fuqishëm të qytetit. Lajmi mori dhenë. Si ka mundësi që çupa e vetme e avokatit, e bukur te Zoti, kristiane, e zgjuar tej mase, të dashurohej me një copë fshatar?! Vërtet ai është i bukur, por ama fshatar, nga qyteti nuk shkohet në fshat. Gjithë qyteti ziente.


Një ditë avokati e takoi vetë Fatbardhin. Kur u ulën në kafene, midis tyre u zhvillua një bisedë tepër interesante. Avokati u befasua nga thellësia e mendimeve që kishte ai djalë. Mbasi iu lut që t’ia linte vajzën rehat, ai përdori fishekun e fundit që s’duhej ta bënte, se e bëri shumë qesharak para syve të Fatbardhit.


- Sa para do që të largohesh nga vajza ime!


- Më ardhka shumë keq që vajza që unë dashuroj paska një baba të tillë. Zotni, botën të më falni nga Erifili s’më ndani dot. Është caktuar nga fati që ajo do të bëhet gruaja ime. Ju qenkeni i pashpirt, se nuk e dashkeni vajzën tuaj. Mjerë ajo për babanë që paska! Zotni, a keni dashuruar ndonjëherë?!


- Çështja qenka më serioze se sa e mendoja unë. Duhen marrë masa të shpejta se puna nuk pret. Ai e njihte marrëzinë e dashurisë!


Avokati ishte njeri praktik. Shiti shtëpinë dhe u largua në drejtim të paditur. Të bijës ia prehu shkurt: “Ajo martesë s’do të bëhesh kurrë”.


Ishte një marrëzi fëmijësh që ai s’do ta respektonte asnjëherë.


Fatbardhi u trondit shpritërisht. U mbyll në vetvete dhe me asnjeri s’foli për fatkeqësinë që i kishte ndodhur.


I ati e shikonte nga larg që i biri po vuante. Mbasi kishte kaluar shumë kohë, një ditë ai iu afrua, e përqafoi gjatë, e puthi dhe i tha:


- Burrat luftojnë dhe fitojnë mbi të keqen. Ti je trim dhe fisnik. Jeta është akoma shumë e bukur megjithëse ti humbe shumë. Dashuria e prindërve të tu do të ruajnë nga çdo e keqe. Burrërohu, bir!


Kanë kaluar vite. Fatbardhi u martua, bile u bë edhe me djalë.


Fatkeqësitë s’iu ndanë. Në kohë të ndryshme i vdiqën prindërit. I ranë shpejt hallet e shtëpisë. Me gjithë punët e shumta që kishte, ai nuk linte pas dore edukimin e djalit të tij. Ermal e kishte emrin. Ishte me të vërtetë djalë i shkëlqyer. Shkollën e mesme po e mbaronte me nota shumë të mira.


Megjithë emrin Fatbardh që kishte, atij prapë fatkeqësitë nuk iu ndanë. I vdiq gruaja. Kjo s’duhej të ndodhte. Ai se meritonte edhe këtë shuplakë. Mbas shumë kohe miqtë dhe shokët e këshilluan që të martohej. Ai ua preu shkurt dhe ata s’ia zunë më në gojë, duke e ditur kokën e tij. Koha s’ndalet dhe vitet kalojnë pa u ndier. Djali ishte jeta e tij!


U ndie shumë i gëzuar dhe krenar që i biri mbaroi shkollën e mesme me nota të shkëlqyera. Priste urime nga miq e shokë.


Atij i ishte kthyer dera nga përroi. Nuk vazhdoi gjatë ky gëzim. Një e keqe e madhe e priste që e dërrmoi plotësisht. E thërresin urgjentisht në komisariatin e policisë. I biri kishte vrarë një njeri. Një varè e goditi në kokë.


- A mund ta shoh?


Sa hyri në qeli, i biri iu hodh  në qafë dhe duke bërtitur i thotë të jatit:


- Baba nuk e vrava unë. Ai goditi veten pa dashje kur ne po kacafyteshim duke dashur të ma ngulte mua thikën. Ai më ra në qafë, të betohem që po të them të vërtetën. Ne ishim shokë.


Kjo vrasje bëri shumë bujë në qytet. Lajmi mori dhenë. U njoftua dhe në Tiranë. Ai luajti çdo gur për të shpëtuar të birin. E kishte keq punën, prandaj duhej një avokat i zoti për të bërë një mbrojtje për t’i shpëtuar të birin. Një ditë e njoftuan se mbrojtjen do ta  bënte një grua e moshuar, e ardhur nga Tirana posaçërisht për këtë punë.


Kur e takoi Fatbardhi, ajo i tha:


- Nëse doni që djali juaj të shpëtojë, mos më takoni më deri ditën e gjyqit. Keni besim tek unë. Do ta mbroj si djalin tim. Keni për të parë se ne do të fitojmë.


Deri sa  erdhi dita e gjyqit, kaluan pothuajse gati dy muaj. Gjatë gjithë kësaj kohe ai çdo ditë vinte para komisariatit të policisë dhe rrinte deri sa  ngrysej, por s’e linin të takohej me të birin. I thoshin fjalët më të mira, duke e siguruar se ishte i pafajshëm. Kthehej i dërrmuar në shtëpi. Atij  s’i hynte asgjë në sy. Me se ta ngushëllonte veten?


Gjyqi!


- Trupi gjykues, të gjithë në këmbë!


Prokurori:


- Kemi përpara një kriminel shumë të rrezikshëm që vrau shokun e tij. Trupi gjykues të ketë parasysh rrezikshmërië shoqërore të të pandehurit.


Kryetari i  gjyqit:


- Ç’keni për të thënë, i pandehur?


I pandehuri:


- Unë jam i pafajshëm. Kërkoj drejtësi. 


Avokati:


- Zoti kryetar, çdo të kishit bërë ju po t’u sulmonte një njeri me thikë?


- Sigurisht që do të mbrohesha.


Kaq deshi avokatja. Mbrojtja vazhdoi plot tri orë. Kur mbaroi, në sallë shpërthyen duartrokitje dhe ovacione.


Gjyqi vazhdoi tri ditë. Megjithë egërsinë e prekurorit, trupi gjykues ishte paksa i butë.


Më së fundi trupi gjykues u tërhoq  për të marrë vendimin. Ata u vonuan aq shumë. Kjo gjë krijoi një ankth të madh në shpirtin e Fatbardhit dhe të gjithë sallës.


Ata dolën. Salla nuk po merrte frymë. Kryetari, mbasi i hodhi një sy gjithë atyre që ishin të pranishëm, deklaroi me zë të lartë:


- Trupi gjykues vendosi unanimisht: i pafajshëm.


Babë e bir, të rrethuar nga miqtë dhe shokët u kthyen në fshat, i cili po i priste si në ditë feste.


Rrugës i biri i tha të atit:


- Ajo për mua u bë një nënë e vërtet. Unë kurrë s’do ta harroj atë, por të lutem shumë edhe ti ta duash atë siç e dua unë. Mos harro baba, të mos ishte ajo, unë do të kalbesha nëpër burgje.


- Do të përpiqem ta dua, ndofta më shumë se ty.


Në sallën e gjyqit ai e kishte njohur. Ishte Erifili.


Mbas disa ditësh një veturë qëndroi para portës së tyre. Zbriti ajo avokatja me dy valixhe të mëdha. Të dy atë e bir vrapuan dhe e përqafuan me mall. Për çudi ashtu  të përqafuar ata po qanin.


- Unë erdha. Kjo është paja ime. 


Ajo dinte gjithçka për ta.


Ti e di që të kam pritur. Urdhëro në shtëpinë tënde.


I biri asgjë s’po merrte vesh. Për të kishte rëndësi që ajo ishte aty.

*


- Kjo ishte historia e jetës së tyre. Siç i pe, ata po trashëgohen në një pleqëri të qetë. I biri nga Amerika i kujton dhe i ndihmon.


Janë të nderuar dhe të respektuar nga të gjithë. Më së fundi edhe për ta jeta rezervoi pak lumturi.


Refat Lapardhaja

Një ngjarje e vërtetë

“Dijes i paraprin parashikimi”
Në kohën e mbretërisë, im atë ishte kryetar komune në krahinën e Mesaplikut, me qendër në Brataj, qarku i  Vlorës.


Lagjja ku banonim familjarisht, quhej Kongolem. Nuk e di kuptimin e kësaj  fjale se i takon një emri sllav. Por nga përbërja vendore ishte  një lagje e ndërtuar në  rrëzë të malit madhështor Çika, e veçuar nga lagjet e tjera të fshatit. Rreth 30-40 minuta larg qendrës së komunës, larg shkollës të fëmijëve që e bënin atë rrugë në këmbë çdo ditë dhe larg dyqaneve, ku plotësoheshin nevojat e popullit. Lagjja në fjalë duhej të numëronte në atë kohë rreth 15-20 shtëpi fshati të zakonshme (të thjeshta, me ndonjë oborr të vogël përpara dhe me ndonjë  kopsht perimesh aty pranë).


Në mesin e lagjes, si për bamirësi, ndodhej një prrall madhështor, sikur Zoti ta kishte krijuar enkas për dobinë e kësaj lagjeje. Prralli kishte formën e një ombrelle që mbështillte një shesh me një sipërfaqe jashtëzakonisht të madhe. Ai konsiderohej prrall i shenjtë për banorët e lagjes edhe për kalimtarët. Asnjë njeri nuk guxonte të këpuste edhe një fletë të vogël që Zoti e kishte pajisur me disa gjembtha të vegjël. Gjerësia e trungut mund të themi, pa e tepruar se ishte aq e madhe, sa do të duheshin rreth 5-6 burra ta qarkonin  (ta  mbështillnin) me krahët e tyre të hapur. Ishte edhe goxha i lartë. Pikërisht këto përmasa linin të kuptonin se prralli kishte një moshë disa qindra vjeçare. Kjo dilte edhe nga bisedat e pleqve të kësaj lagjeje.


Prralli u shërbente fëmijëve të lagjes që të loznin në kohën e lirë. U shërbente bagëtive bravare të lagjes që të mërzenin në kohën e vapës. Por mos të harrojmë se kur rrotullohej pranvera, aty mbi degët e tij të lartë e të përhapura, jepeshin koncertet më të këndshëm të zogjve këngëtarë siç ishin harabelet shurdhonjës, bilbilat  melodiozë, por nuk përjashtoheshin qyqet dhe turtujt në kohën e tyre. Aty kishin ndërtuar edhe foletë e tyre.


***


Ndërsa, kur vinte shtatori, nën hijen  ombrellë të këtij  prralli, zhvilloheshin me madhështi dasmat labe, me këngë e valle që nuk mund të krahasoheshin as me koncertet më të organizuara të kryeqytetit.


Atë vjeshtë të kohës së mbretërisë, për të cilën bëjmë fjalë, në lagjen Kongolem do të bëheshin tri dasma djemsh dhe pikërisht nën ombrellën e madhe të prrallit madheshtor. Familjarët, që ishin marrë vesh njëri me tjetrin, brenda shtatorit, kishin caktuar apo “prenotuar” edhe datat e secilës familje.


E kishin zakon labërie, se djemtë para se të martoheshin, duhej të kalonin në provën e “jetës” ose në provën e “burrërisë”, një provë mjaft e rezikshme kjo: në një natë dimri, me stuhi dëbore, e sterrëshme, djali duhej të sillte në shtëpi një gjedh të vjedhur: një kà are, dem ose lopë, ose dhe ndonjë cjap apo dash tufe. Dhe kjo ngjarje sapo kishte ndodhur në një nga këto tri dasmat e kësaj lagjeje.


Një mëngjes vjeshte, një familjar i lagjes Kongolem me lot në sy kërkon të marrë takim me kryetarin e komunës. I ankohet kryetarit se i kishin vjedhur kaun e vetëm, me të cilin punonte tokën për të ushqyer fëmijtë. Im atë, kryetar, e dëgjoi me vëmendje, por edhe i sprovuar nga jeta dhjetëvjeçare që kishte punuar si  n/komisar policie në qytete kryesore. Në  fillim e pyeti ankuesin nëse do të bëheshin dasmat këtë shtator dhe cilët janë  ata bashkëfshatarë që do të bjënë dasma djemsh në lagjen tuaj Kongolem.


Fshatari kongolemas i tha kryetarit se do të bëhen tri dasma djelmsh. I tregoi emrat e kryefamiljarëve që martojnë djemtë e tyre.


Kryetari e qetësoi. “Mos u mërzit. Kau do të vijë nesër që me natë në oborrin e shtëpisë ose në grazhdore. Ne do ta zbulojmë  vjedhësin e kaut. Ti qëndro i qetë dhe mos e bëj fjalë që u ankove në komunë!” 

Fshatari u nis për në shtëpi disi i qetësuar!


Kryetari menjëherë, me anën e postëkomandës së xhandarmërisë, njoftoi tre të zotët e shtëpive në Kongolem që do të bënin dasmat, që të paraqiteshin urgjent në  komunë te kryetari. Ata tre fshatarë erdhën të shoqëruar nga xhandari, i cili mbasi  i prezantoi te kryetari u largua për në drejtim të postës.


Ata u përshëndetën me kryetarin, i cili filloi t’i pyesë: “Ju këtë shtator martoni djemtë. Ju uroj  që t’ju trashëgohen!”


Ky urim sikur i “afroi” dhe i “ngrohu” me kryetarin, por ishte edhe taktika e punës së tij. Dhe kryetari vazhdoi bisedën:


“Zakonet tuaja të labërisë unë i njoh shumë mirë. Ju nuk e martoni djalin pa e vënë në provën e “burrërisë” apo të “zotësisë” së tij. Dhe bëni shumë mirë që  veproni kështu. Unë këtë  veprim nuk do ta quaj “vjedhje”, por me një kusht: mbas provës sendi i gjetur duhet t’i kthehet rishtas të  zotit të shtëpisë, në mesin e natës. Në qoftë se nuk i kthehet dhe gjedhi i vjedhur theret e bëhet mish për dasmë, atëherë duhet të quhet vjedhje. Dhe siç e dini vjedhjet i dënon ligji. Bashkëfsahtarit tuaj të lagjes, njëri prej jush, i ka marrë kaun e vetëm të arës që mezi ushqen fëmijët. Ne kemi  dijeni se kush ia ka marrë natën, prandaj ai t’ia kthejë po natën fshehurazi, pa u marrë vesh se  kush e ka bërë këtë veprim. Unë kaq kisha për të thënë. Mëngjesi i nesërm, kam bindje se do të më sjellë ndonjë lajm të mirë. Ju uroj edhe një herë djemtë t’ju trashëgohen!”.


Ata të tre mbasi u takuan me kryetarin, u larguan në heshtje si të menduar apo të penduar.


Ai që kishte “mizën në kokë”, urdhëroi djalin e tij që t’i çonte natën fqinjës kaun e vjedhur. Dhe ashtu veproi: kaun ia çoi fshehurazi të lidhur në oborr.


Fqinja, fshatari kongolemas, kur u ngrit në mëngjes pa kaun që ia kishin sjellë në oborr. U gëzua aq shumë sikur t’i kishte ardhur një dhuratë e çmuar nga Zoti. Dhe frymën e mbajti në komunë te kryetari, të cilit i hodhi duart në qafë dhe e puthi me gëzim të madh për gjetjen e kaut.

Fiqiri Tartari

Rrojtje

Banorët e qytetit tim, edhe në ditët më të vështira, kanë ditur ta gjejnë rrugën e jetës. Po ta themi me shprehjen e tyre të vjetër: kanë ditur të bëjnë rrojtje.

Ishte dita e fundit e qëndrimit të gjermanëve në qytet. 

Në mëngjesin e 12 shtatorit ata po bënin përgatitjet e fundit. Për të siguruar tërheqjen, në disa pika  lanë disa njësi të vogla me mortaja. 

Pasdite si filloi tërheqja, në rrethinat e qytetit u ndien krismat e para krau-kriu të njësive partizane që donin të tregonin praninë e tyre.

Gjermanët e mbetur në qytet filluan të vëzhgonin në drejtim të kodrave lëvizjet e tyre. 

Papandehur dëgjuam goditjen e parë. Ishte një zhurmë që të kallte frikë. Dolëm në dritaren e  dhomës së madhe të shtëpive të Bizbiqit për të parë se ç’kishte ndodhur. Vumë re të dilte flakë në një nga  shtëpitë në faqen e kodrës së Shën Thanasit dhe disa njerëz me nga një bohçe në krahë që kishin marrë të përpjetën.

Kishte filluar djegia e qytetit.

Siç duket, gjermanët që ndodheshin te Rrapi i Pashait, na kishin diktuarr dhe qëlluan në drejtimin tonë. 

Predha e parë rrëmbeu një tjegull nga balli i çatisë. Morëm të larguar. Pa vajtur në mes të dhomës, u dëgjua një krismë e dytë. Shtëpia u mbush me tym. Babai na largoi me shpejtësi dhe vajti nga dhomën tjetër, shqeu hekurat e dritares dhe filoi të hedhë disa ndërresa sa për të mos mbetur lakuriq. 

Predhën e parë e ndoqën edhe gjashtë predha të tjera. Shpia u bë vrima-vrima, por për fatin tonë asnjëra prej tyre nuk shpërtheu në flakë.

U ngujuam nën qemeret e katit përdhes të shtëpisë. Bashkë me ne ishin edhe të afërm dhe disa nga fqinjët që kishin ardhur nga që i mendonin ato shtëpi të mëdha si të sigurta për t’u mbrojtur. Atje na zuri edhe mbrëmja. Nëna për të gjithë përgatiti darkën. Ishte darkë Ramazani.

Ç’po bëhej në qytet nuk dinim gjë. Dëgjonim vetëm shpërthimet e predhave dhe krismat e shtuara të pushkëve. Pas syfyrit,  një nga partizanët na trokiti në derë dhe na dha lajmin se gjermanët ishin larguar.

Dolëm nëpër dritare. 

Të dy pazaret dhe lagjja e kodrës së Shën Thanasit ishin të mbuluara nga flakët. Na erdhi keq për qytetin. Ata të uruar partizanë të kishin duruar edhe ca! T’i kishin lënë të qetë gjermanët në udhën e tyre të largimit. Ndoshta nuk kishin për t’ia vënë flakën qytetit. Por ja që s’kishte qenë e thënë që qyteti të shpëtohej.

Katraurën e pamë të nesërmen.

Pas disa ditësh qyteti filloi të gjallërohej mbi gërmadha. Pronarët e mbeturinave të disa dyqaneve filluan të mendonin per tregtinë e tyre të çastit. 

Në rrugën kryesore kishte mbetur diçka nga një dyqan pijesh. Dyqanxhiu, si për të sfiduar realitetin, mori një copë dërrasë dhe mbi të shkroi fjalën “Rrojtje”. 

Hyri në dyqan dhe filloi nga përgatitja e kukurecit. Kur gjithçka e kishte gati, e mbërtheu dërrasën me gozhdë mbi derë. 

Qytetarët si e lexonin, vinin buzën në gaz dhe  hynin në dyqan. Hynin dhe nuk dilnin më prej andej. Dy partizanëve të rinj u ra në sy kjo gjë disi e pakuptueshme për ta.

- Çdo të thotë fjala “Rrotje”?- e pyeti i pari të dytin.

- E nga ta di unë?!- u përgjigj duke mbledhur supet i dyti.

- Eja të hyjmë e të shohin,- tha i pari që si dukej ishte përgjegjësi.

Me të kaptuar pragun e dyqanit, ndien erën ngacmuese të kukurecit që piqej në zgarë. 

- Ç’bëhet këtu?- pyetën njëzëri të dy partizanët të mbetur të habitur.

- Rrojtje!… E ç’mund të bëhet tjetër?! 

Nga kthina pas banakut, rrinin ulur sheshazi me nga një kukurec dhe me nga një gotë raki përpara burrat që kishin hyrë dhe ia kishin thirrur edhe këngës për shtatë alë qejfe:

Moj Alije e Veterikut

Me sy seç ia bën jashikut…

Përgjegjësi i partizanëve e pyeti të zotin e dyqant:

- Si ka mundësi të pini dhe të këndoni në mes këtyre gërmadhave?

- Pse ç’duhet të bëjmë, mos vallë të vëmë kujen? Ne kështu e kemi. Nuk dimë të vajtojmë, por dime ta mposhtim hidhërimin dhe fatkeqësinë duke bërë rrotje. Vetë Zoti na ka dërguar shumë të mira, që t’i shfrytëzojmë jo vetëm mbi shilte, por edhe shtruar në rrogoz, duke na thënë: “Rroni!”. Dhe siç  e shihni, ne po bëjmë rrojtje. 

Historia e këtij dyqani të ngritur ato ditë mbi gërmadha, me atë tabelë që i ftonte qytetarët t’i linin pas fatkeqësitë dhe të ktheheshin në udhën e jetës, mbeti një faqe e re në historinë e pashkruar të qytetit, duke lënë pas edhe një mesazh tepër domethënës.

Agim Mehqemeja 
Xhaferr Frashëri

Sportisti i sakrificave

Në përgjithësi sportistët sakrifikojnë për sportin. Kjo dihet. Por ka sakrifica që i kalojnë caqet dhe sportisti me të drejtë vlerësohet në mënyrë të veçantë për ato që bën. I tillë është Xhaferr Frashëri, sportist i gjithanshëm, i njohur më shumë si portier i ekipit të futbollit “Tomori”, 1947-1954.


Po përse Xhaferi njihet si sportist i sakrificave?


Kjo lidhet me faktin se ai ka patur shikim vetëm me një sy. Ka marrë pjesë në veprimtari kombëtare të atletikës duke vrapuar, hedhur diskun e shtizën, ka kërcyer së gjati e së larti, këto  kanë qenë më të lehtë sesa kur luante volejboll  dhe hendboll dhe këto nuk mund të krahasohen kur mëson se Xhaferri luante futboll në rolin me delikat të portierit.


Dhe kësaj i thonë sakrificë që përbën edhe një rast të veçantë në historinë e futbollit shqiptar.

Veprimtaria sportive e Xhaferit
Xhaferi ishte pjesëtar i familjes sportive Frashëri. Në vitin 1934 aktivizohej me ekipin e basketbollit të Beratit, një nga vëllezërit luante shah, nipi, Mjeshtri i Merituar Fatmir Frashëri, futbollist i ekipit kombëtar, mbesa  Ferihaja aktizohej me ekipin e futbollit “Tomori” të rinj.


Në vitet 1945-1946 Xhaferi aktivizohej në ekipet e futbollit të lagjes “Murat Çelepi”. Luante portier, por kur ndodhte që ekipi i tij nuk shënonte, mërzitej në portë dhe luante në sulm. Në vitin 1947 zuri vend portier në ekipin e futbollit “Tomori”. Kampionati i këtij viti ishte i suksesshëm, ku meritë për këtë arritje pati edhe portieri Frashëri.


Shtatlartësia, forca, shkathtësia, guximi dhe atë cilësi që përmendëm më lart, sakrifica e bën Xhaferin të suksesshëm për 6 kampionate.


Xhaferi ka qenë pjesëtar i ekipit të atletikës “Tomori”. Ka konkuruar  me sukses  në disa disiplina të atletikës, si në vrapim 100 m, 200 m, kërcim së larti, hedhje gjyle, disku, shtize ku është renditur në vende nderi.


Ka qenë pjesëmarrës i ekipit nënkampion “Tomori” në hendboll, ku është dalluar si sulmues ndër më të mirët e kampionatit. E suksesshme ka qenë edhe pjesëmarrja e tij në ekipin e volejbollit “Tomori” ku vlen për t’u theksuar rezultati i kampionateve të viteve 1954 dhe 1955.

Alpinistit Arqile Shyti


Cili është Arqile Shyti

Arqileja ka qenë alpinist i ekipit “Tomori”, një ndër alpinistët më të mirë të vendit. I takon brezit që formuan në Berat plejadën e artë atë alpinizmit, më të suksesshme në historinë 80-vjeçare të këtij sporti, plejadë më cilësore e vendit.


Është shquar si mjeshtër i  ngjitjeve shkëmbore dhe në përballimin me sukses të situatave të vështira në luftë me natyrën, duke dalë gjithmonë fitimtar. Një dëshmi kjo e zotërimit të elementëve teknik të alpinizmit e intelektit sportiv dhe e kondicionit fizik, ku demostrohej forca, rezistenca, elastiçiteti. Duke patur këto cilësi është shquar jo vetëm si alpinistë në veprimtaritë vendore dhe kombëtare, por edhe si komandant i ngjitjeve  verore e dimërore  dhe me grupet e të rinjve dhe të rejave.

Arqileja ka meritë  se ka qenë ndër propagandistët më aktivë, instruktor me aftësi profesionale që nëpërmjet formave dhe metodave  bashkëkohore ka përhapur  në brezin e ri, sportin e bukur të alpinizmit e turizmit.

Ndahet nga jeta qitësi, gjyqtari Kujtim Narta

Javën e kaluar ndahet nga jeta Kujtim Narta, banor i lagjes “Kushtrimi” të qytetit tonë. Kujtimi ishte pjesëmarrës i brezit të parë të qitësave në Berat që  ka konkuruar në veprimtaritë vendore dhe kombëtare gjatë periudhës 1964-1973.


Mbas kësaj periudhe Kujtimi ka kontribuar në këtë sport në rolin e gjyqtarit.

Boksieri që la mbresa në boksin shqiptar

Ish-boksieri i “Tomorit” Bernard Hasani me rezultatet e larta që arriti në periudhën e viteve 1991-1995 hyri në plejadën e artë të boksit të Beratit së bashku me Mjeshtrin e Merituar Bujar Orizaj, Mjeshtrat: Murat Hoxha, Toli Prendi, Haki Caka, Ali Shenepremte.


Karriera e shkurtër e Bernardit në boks nuk zbeh aspak vlerat e këtij boksieri të madh, më i sukseshëm i “Tomorit” pas vitit 1991 dhe ndër boksierët më të mirë të vendit.


Trupi i kalitur e muskuloz, stërvitja me ngarkesa të larta bënin që në ring Bernardi të kishte avantazh ndaj kundërshtarëve. Avantazh i jepte edhe forca goditëse, qartësia teknike, qetësia e kombinuar me shpërthime duke  e bërë kështu të arrijë lartësi në tabelat e klasifikimeve të kampionateve.


3 herë kampion, 1991, 1992, 1995.


1 herë në vendin e dytë, 1993.


1 herë në vendin e  tretë, 1994.

Pra, në 5 kampionate, 5 vende nderi. Madje në kampionatet e viteve 1991 dhe 1995 u cilësua më i miri i kampionateve. Në vitet 1994 dhe 1995 ishte i vetmi boksier i “Tomorit” që arrinte rezultate të larta.


 Bernardi ishte fitues i 4 anketave sportive të klubit sportiv “Tomori”. Në këto rezultate të boksierit Hasani ndonëse karriera jo e gjatë, por e mbushur me arritje, ka meritë edhe Mjeshtri i Merituar Bujar Orizaj.


Bernardi si boksier shqetësohej për gjendjen jo të mirë të mjediseve  ku stërviteshin ekipet e boksit. Kishte një shqetësim që nuk mbetej thjesht pasiv, por u përkushtua që ta ndryshojë gjendjen dhe të japë ndihmesë edhe financiare. Së bashku me Mjeshtrin e Merituar Bujar Orizaj ishin nismëtarë të ndërtimit të palestrës së boksit, e cila me të drejtë u emërtua “Bernard Hasani”, një dëshmi e vlerësimit si boksier cilësor dhe si kontribues i denjë i ecurisë së boksit në Berat.


Ndarja nga jeta ndërpreu pasionin dhe karrierën sportive, e cila do të ishte edhe më e suksesshme.

Vlash Pambuku

2 foto festat sportive
Vite më parë ishte në traditë organizmi i festave sportive apo manifestimeve fiskulturore sportive nga nxënësit e shkolave të qytetit, me rastin e  festave kombëtare, përvjetorëve apo të mbylljes së vitit shkollor.


Ndryshe po ndodh gjatë këtyre 15 viteve të fundit. Drejtuesit e shkollave, mësuesit e edukimit fizik i kanë nënvlerësuar këto lloj veprimtarish edhe nga që u hapin telashe të vështira pune, ndaj u mësuan me këtë lloj qëndrimi. Pavarësisht nga kjo ato veprimtari janë të bukura dhe lënë mbresa te shikuesit dhe te pjesëmarrësit.


Fotot e mëposhtme janë fiksuar në vite të ndryshme.

60 vjet më parë, 1946


Shikoni me kujdes këtë foto se sa shumë njerëz po e ndjekin këtë festë sportive të organizuar nga fëmijët e qytetit të Beratit në “Milet Bahçe”, fusha e sportit.

20 vjet më parë, 1986


Janë grupet e lojërave popullore të shkollës “Thimi Tani” që zunë vendin e parë në Festivalin e Lojërave Popullore së bashku me mësuesit e edukimit fizik Thoma Bakra dhe Llukan Sahatçiu.
